
Prologo

GIYERA

BIYERNES, ika-13 ng Abril, 1945. 11:32 ng
gabi.

“Lumabas ang lahat ng lalaki''” ang
sunud-sunod na sigaw ng mga bagong dating.

Kasunod ay malakas na umalingawngaw
ang walang patid na busina ng trak. Lalong
naging nakakataranta ang ingay nang galit na
magtahulan ang mga aso at sabay-sabay na
magputakan ang mga manok.

Gitlang napabalikwas sa pagkakahiga
ang mag-asawang Igorot na Dewas at
Saguaynit. Kanina lamang ay panatag silang
natulog; tulad ng ibang nakatira sa maliit na
katutubong kanayunan ng Kapol, hindi
kalayuan sa lungsod ng Baguio.

Nang mabalot ng dilim ang Kapol ay tila
ipinaghele ang lahat ng duetong oyayi ng
malamig na hangin at mga nagtatayugang pine
trees upang saglit na malimutan ang panganib
at kaguluhan ng lkalawang Digmaang
Pandaigdig.

Idagdag pa ang kumakalat na balita na
malapit na raw mabawi ng magkasamang
puwersa ng hukbong Pilipino at Amerikano ang
Baguio mula sa mga Hapon.

“‘Dewas, anong nangyayari?” sabi ng
naalimpungatang babaeng buntis. Wala sa loob

na napahawak si Saguaynit sa mabilog na
sinapupunan.

“Teka't sisilipin ko,” bulong ng lalaki.
Bahagyang binuksan ni Dewas ang maliit na
pinto. Nahigit niya ang hininga sa nakitang trak
ng Japanese Imperial Army.

“Lahat ng lalaki, labas!” utos uli ng tinig.
Ngayo’y may bahid ng pagmamadali at galit
ang boses.

Nandilat ang mga matatalas na mata ni
Dewas nang maaninagan ang mga sundalong
Hapones na dali-daling bumababa mula sa
sasakyan.

Isa-isang kinalampag at sininagan ng
hawak na lente ng mga dayuhang kawal ang
mga bahay. Tinitiyak na walang nagtatagong
lalaki.

Napansin ni Dewas na tila taranta ang
kilos ng mga Hapon. Napangiti siya. Marahil ay
may katotohanan ang balitang malapit na
ngang bumagsak ang Baguio.

Ngunit ang ngiting iyon ay agad naglaho.
Batid niyang tulad ng mga hayop na nabibitag
niya sa pangangaso, nagiging mabangis ang
nasusukol. Na nakakagawa ng desperadong
bagay ang mga desperadong hayop... maging
ang tao.

“Anong nangyayari?” ulit ni Saguaynit.
Hawak pa rin nito ang mabintog na tiyan na
magluluwal ng sanggol anumang araw ngayon.

“Mga Hapon,” ang maikling tugon niya.
Subalit sapat na iyon upang sakluban ng takot
ang kabiyak.

“Bakit? Anong kailangan nila---" Pinutol
ang tanong ni Saguaynit ng kalabog sa
dingding ng kanilang bahay.

“‘D-Dewas, anong gagawin natin?”
Bahagyang nangatal ang mga labi ng babae.

“Mabuting lumabas na ‘ko. Baka
mapahamak ka pa.” Pilit niyang pinakalma ang
tinig upang maibsan ang takot ng asawa.

“H-Huwag! Magtago ka. Sasabihin ko'ng
nangangaso ka sa gubat.” Mahigpit na niyakap
ng babae si Dewas, ayaw siyang pakawalan.

Muling kinalabog ang bahay. Mas
malakas.

“Huwag kang mag-alala,” malumanay na
sagot niya habang marahang inaalis ang mga
braso ng babae mula sa kanyang leeg. “Walang
mangyayari sa ‘kin. Ngayon pang magiging
magulang na tayo.” Masuyo niyang hinaplos
ang mahabang buhok ng asawa. Nakuha pa
niyang ngitian ang kabiyak kahit na kumakabog
din ang kanyang dibdib.

“Pero ano pa man, huwag kang lalabas
ng bahay,” madiing bilin niya.

Pagtalikod niya sa asawa, isang pipi
ngunit taimtim na dalangin ang inusal ng mga
labi ni Dewas bago niya binuksan ang pintuan:
Ap-apo, huwag n'yo akong pababayaan...

ANG MGA BIHAG

“PUMILA kayo rito!”

Sigaw uli ang sumalubong kina Dewas at
sa ibang kalalakinang lgorot na bumaba mula
sa kani-kanilang tahanan. Sa pamamagitan ng
ilaw ng lente ay itinuro ng mga Hapon ang
dakong harapan ng trak.

Tahimik na tinungo ng mga lalaki ang
tinuran. Mababasa sa mukha nila ang
pagtataka. Bakit nagpunta rito ang mga Hapon
gayong maliit lamang ang Kapol kumpara sa
ibang kanayunan? Ano ang kailangan ng mga
dayuhan?

Kung hindi lamang nakapaligid ang mga
Hapon sa kanila ay aakalain ni Dewas na
haharap sila sa firing squad.

Upang maalis ang masamang naiisip,
ibinaling niya ang pansin sa lalaking sumisigaw.
Matangkad, kulot at mayabang ang asta niyon
kahit na Pilipino rin. Katabi niyon ang isang
matabang Hapon na mukhang masungit. Halos
magsalubong ang makakapal na kilay nito at
lalong naningkit dahil nakasimangot.

Kinakabahang nagsusulyapan ang ilang
nakapilang Igorot nang biglang sumindi ang
ilaw ng trak. Silaw na napayuko ang karamihan.
Agad namang tumaas ang kanang kamay ni
Dewas upang takpan ang liwanag. Nilabanan
niya ang ilaw. At naaninag niyang bukod sa

tsuper, may isa pang sundalo sa tabi niyon na
tuwid na tuwid ang pagkakaupo.

Mula sa gilid ng mata ni Dewas ay nakita
niya na marahang naglakad ang lalaking kulot
at ang matabang Hapon palapit sa pila. Mula sa
dulo ay inisa-isa ng mga ito ang nakahanay.
Tipong pinag-aaralan ang mga nakapila. Nang
matapat ang dalawa sa Igorot na may
matipunong katawan ay biglang nagsalita ang
sundalo sa wikang Hapon. Tumango ng pag-
unawa ang Pilipino.

“lkaw, abante!” atas nito sa kaharap na
sinabayan pa ng matigas na kumpas ng kamay.
Nakatungo ang ulo na humakbang ang tinuran.
Muling naglakad ang Hapon at ang mamang
mayabang pababa sa pila.

“Abante!” utos uli sa isa.

Napuna ni Dewas na pawang ang may
magandang pangangatawan ang pinipili ng
Hapon. Ang matatanda, binatilyo at mga
payatin ay nilalampasan. May kinalaman kaya
lyon sa pakay sa kanila hg mga sundalo?

Lalong kinabahan si Dewas. Bukod sa
edad niyang 21, ang pagiging mangangaso na
nahasa sa outdoor life ay kitang-kita sa
katawan niya.

Nagkatotoo ang kanyang pangamba.

“lkaw!” sabi ng lalaki nang matapat iyon
sa kanya.

Hindi niya napigilan na magnakaw ng
sulyap sa kanilang bahay bago siya
humakbang. Kahit hindi niya nakikita, alam
niyang nakasilip ang kanyang asawa. At
marahil, lumuluha na ngayon si Saguaynit.

Isa pang Igorot ang nautusang humiwalay
mula sa pila. Lima lahat ang napili. Limang
lalaki na may matipunong pangangatawan.

Humarap sa trak ang lalaking kulot at ang
mukhang masungit na kawal. Yumukod ang
dalawa sa paraan ng mga Hapon. Tiyak ni
Dewas na ang katabi ng tsuper ang
binibigyang-galang. Nagpatay-sindi ang ilaw ng
trak bilang tugon. Saka lamang muling humarap
sa pila ang dalawa.

“Kayong lima, sakay sa trak at aalis tayo!”
malakas na sabi ng lalaking kulot.

Sa totoo lang, wala naman silang
magagawa kundi ang tumalima sa utos ng mga
armadong mananakop.

Matapos nilang lumulan ay pumanhik din
ang mga sundalo sa trak. Huling sumakay ang
lalaking kulot at ang matabang Hapon.

Tila nagmamadali na mabilis na pinatakbo
ng tsuper ang sasakyan palayo sa maliit na
kanayunan ng Kapol.

TATALBUG-TALBOG ang mga pasahero ng
trak dahil malubak at pataas-baba ang
binabagtas nilang dirt road. Subalit hindi pa
malayo ang kanilang nabibiyahe ay biglang
huminto ang sasakyan.

Tumayo ang matabang Hapon at
sinenyasan nito ang ilang kawal. Tumindig ang
mga inutusan at may kinuha ang mga ito sa
ilalim ng mahabang upuan.

Sa dilim ay naaninag ni Dewas na mga
piraso ng tela na mas malaki sa panyo ang
inilabas ng sundalo. May sinabi --inutos-- ang
kawal sa kanila kasabay ang pag-abot ng mga
tela. Ngunit hindi nila maintindihan dahil sa
wikang Hapon iyon.

Ang lalaking kulot ang nagpaliwanag.
“Piringan n'yo ang inyong sarili.”

Takang nagkatinginan ang mga Igorot.
Sumidhi ang agam-agam ng mga bihag. lisa
ang katanungan sa kanilang isip: Bakit!?

Nanatili silang hindi kumikilos. Bagay na
ikinagalit ng mga Hapon. Nagtaas ng riple ang
ilang sundalo, nakatutok sa mukha nina Dewas.

“Lihim na kuta ang pupuntahan natin kaya
kailangang may takip ang inyong mata,”
paliwanag ng lalaking kulot sa tonong
nauubusan na ng pasensiya.

Wala pa ring tumitinag sa mga Igorot.

“‘Kung papatayin namin kayo, sana'y
kanina pa,” patuloy ng lalaking kulot. “Pero
kundi kayo susunod, siguradong ngayon mismo
ay katapusan n’yo na.”

“May punto siya,” bulong ng isang bihag
na katabi ni Dewas. Sarili nilang wikain ang
ginamit nito.

“Wala pa rin akong tiwala sa kanila,”
ganting bulong ni Dewas. “Pero kahit anong
mangyari, wala tayong iwanan.”

Muling napilitan ang mga Igorot na
sumunod. Ngunit habang pinipiringan nila ang
mga sarili ay inulit ni Dewas ang binulong nito
kanina. Ngunit sa malakas na tinig ito: “Mga
kasama, kahit anong mangyari, walang
iwanan!”

Dahil sa ginawa ay mabilis na hinampas
si Dewas ng puluhan ng riple sa dibdib.
Patumbang napaatras ang Igorot. Ngunit kahit

napangiwi sa sakit, walang anumang tunog ang
lumabas sa kanyang bibig.

Lumapit ang ilang sundalo upang higpitan
ang pagkakatali ng mga tela.

Nag-utos ang lalaking kulot na maupong
nakayuko sa sahig ng trak ang mga Igorot. Na
manatili sila sa ganoong anyo hanggang hindi
sila sinasabihang tumayo.

Saka lamang muling umusad ang
sasakyan.

Naramdaman ni Dewas na maraming liko
ang ginawa ng trak. Bukod pa sa pababa't
pataas na daang tinahak nila.

Saan kaya talaga kami pupunta? aniya sa
sarili. Sa kanyang pangangaso ay kung saan-
saan siya napapadpad. Nagalugad na niya ang
mga bundok dito kaya tiyak niyang walang kuta
ang mga Hapon dito.

Kahit nga mga gerilya ay wala rin dahil
virgin forest pa ang lugar na ito. Masyadong
masukal upang magamit sa larangan ng
digmaan.

Ano kaya ang tunay na pakay ng mga
Hapon sa amin? Bakit kailangan ang mabhigpit
na sekuridad?

Muli ay umusal ang mga labi ni Dewas:
Kailangan ako ni Saguaynit at ng magiging
anak namin. Kailangang makabalik ako sa
kanila.

ANG MATIKAS NA HAPON

HUMINTO ang trak.

“Huwag n’yong aalisin ang piring!” sigaw
agad ni Kulot. “Pumila kayo sa ibaba at ilagay
n'yo ang inyong kamay sa balikat ng nasa
harapan n'yo.”

Tumalima ang mga bihag. Animo'y tren
na naka-single file formation ang mga Igorot na
nagkataong si Dewas ang nasa unahan. Saglit
pa at naramdaman niyang inaalis ang kanyang
piring.

Ako ang maggigiya sa mga kasama ko,
naisip ni Dewas dahil siya lamang ang inalisan
ng takip sa mata.

Habang naghahanda ang mga sundalo ay
palihim na pinag-aralan ni Dewas ang paligid.
Nasa liblib na lugar sila. Sa paanan ng burol na
tila bolang isiniksik sa ilalim ng alpombrang
gawa sa mga punongkahoy.

Sa tulong ng liwanag ng buwan ay
nakilala niya ang pamilyar na hugis ng mga
bundok sa paligid. Gayong hindi niya alam kung
saan mismo ang kinaroroonan, batid niyang
hindi sila malayo sa kanilang village. Kung
lalakarin ay makakauwi siya sa loob lamang ng
tatlong oras.

Napalingon si Dewas sa trak nang
marinig niyang bumukas ang pinto sa harapan.
May bumabang Hapon. Naglakad iyon patungo

sa kanila. Mula sa tindig at lakad pa lamang ay
nahulaan agad niyang mataas na opisyal ang
papalapit. Ilyon din ang nakita niyang lalaki
kanina na tuwid na tuwid ang pagkakaupo.

Kung humanga siya sa tikas ng lalaki ay
hindi niya napigilan na maakit sa isang
kakaibang sandata na nakasabit sa may
baywang ng dayuhan: iIsang hindi
pangkaraniwang espada na kahit sa malamlam
na sinag ng buwan ay nakuha pa ring
kuminang; isang pambihirang sable na
pinalamutian ng ginto ang hawakan at kaluban;
Isang gintong samurai!

Kahit wala siyang alam sa mga samurai
ay nadama niyang hindi ang mamahaling
dekorasyon ang nagdudulot ng kakaibang aura
sa sandatang iyon. Pakuwari niya ay para bang
imahen 1iyon na sapilitang nanghihingi ng
paggalang sa sinumang makakita.

Nasa tabi na niya ang opisyal ay nakatitig
pa rin siya sa samurai. Napansin siya ng
lalaking kulot. Galit na lumapit ito, umangat ang
kanang kamay upang batukan ang Igorot.
Magpapasikat ito sa mga dayuhan.

Ngunit maagap na umungol ng pagtutol
ang opisyal. Sapat na iyon para mapigilan ang
lalaki. Sapat na rin iyon upang matauhan si
Dewas na tila nahipnotismo ng samurai.

Nag-utos ang opisyal. Nagsindi ng
dalawang ilawang de gas ang mga kawal.

Nagpasimulang pumanhik ang lalaking kulot at
ang matabang Hapon sa burol. Sinenyasan ng
mga sundalo si Dewas na sumunod. Maingat
siyang humakbang upang hindi mabigla ang
mga nasa likuran niya.

Mabagal ang wusad ng kakaibang
prusisyon ng mga lalaking nakapiring. Mahigit
isang oras silang naglakad. Bawat minuto ay
tinatantiya ni Dewas ang posibilidad na
makatakas sila. Hindi sila mahihirapang iligaw
sa masukal na lugar na ito ang sinumang
hahabol. Ngunit laging naitataboy ang balaking
lyon. Palaging nakatutok ang riple ng mga
sundalo na may nakakabit pang mahabang
bayoneta sa dulo.

Hanggang sa may matanaw si Dewas sa
dakong harapan na dalawa pang Hapon sa
ilalim ng tatlong mayayabong na puno ng
molave na magkakatabing sumibol.

Sa likod ng mga sundalo ay may
malalaking kahon na yari sa kahoy. Hanggang
baywang ang taas ng mga kahon at may isang
dipa ang lapad. Sarado ang mga iyon. Walang
anumang marka na makapagbibigay
palatandaan kung ano ang nasa loob.

Yumukod ang dalawang kawal sa lalaking
may gintong samurai. At sa unang pagkakataon
ay nakita niya na gumanti ng yukod ang
opisyal.

Aywan ni Dewas subalit pakiramdam niya
ay kakaiba ang pagyukod ng mga Hapon kaysa
sa nakita niya kanina sa village. Ngayon ay tila
taimtim at maringal ang kilos ng mga ito. Para
bang may halong pagdarasal na akmang-akma
sa tahimik at madilim na kapaligiran.

Takang pinanood niya ang nagaganap
kahit hindi niya naiintindihan ang nangyayari.
Hinarap ngayon ng opisyal ang mga kawal na
kasama nila kanina sa trak. Isa-isa at taimtim
na nagyukuan din ang mga sundalo sa opisyal.
Muli ay sumagot ng yuko ang matikas na
Hapon.

Matapos maganap ang tila seremonyas
ng pagyuyukuan ay sama-samang umalis ang
mga kawal pabalik sa dakong kinaroroonan ng
trak. Naiwan ang apat na Hapon, ang Pilipinong
kulot at ang limang bihag na Igorot.

“Alisin n'yo ang inyong piring at buhatin
n'yo ang mga kahon namin,” sabi ng lalaking
kulot na diniinan ang salitang ‘namin.’” Tila ba
Isa nga siya sa mga mananakop.

Napailing si Dewas. Hindi bababa sa
labing-lima ang bilang ng mga kahon.
Sinubukan niyang itulak ang isa ngunit ni hindi
lyon tuminag.

Ang bigat! Anong laman nito? Bakal?
gulat na wika niya sa sarili. “Manong, saan ba
dadalhin ito?” baling niya sa lalaking kulot.

“‘Sumunod ka na lang sa mga sundalo!
Matanong ka pa,” naiinis na sagot ng lalaki.

Nagtulung-tulong ang mga Igorot sa
pagbubuhat. Ang dalawang kawal at ang
matabang Hapon ang kanilang bantay. Naiwan
ang opisyal at ang Pilipino sa ilalim ng
mayabong na puno.

Hirap na hirap ang mga Igorot sa
pagbubuhat. Bukod sa mabigat ang mga kahon
ay pataas at mabato pa ang tinatahak nila. At
palibhasa’y madilim, madalas na may natitisod
at nadadapa sa mga lalaki.

May isang daang metro na ang nalalakad
ng grupo nang patigilin sila ng mga Hapon.
Humiwalay ang isang kawal at lumapit iyon sa
gilid ng burol. Mabilis na inalis ng Hapon ang
ilang putol na sanga ng punongkahoy na
nagsilbing pansamantalang panakip.

Manghang nagkatinginan ang mga Igorot
nang unti-unting bumungad ang isang kuwebal!

TALIM NG GINTONG SAMURAI

MALIIT ang bunganga ng yungib.

Wala pang sampung talampakan ang
taas niyon at ang luwang ay kasya lamang ang
limang tao na sabay-sabay papasok.
Sumenyas ang mga kawal na ipasok nina
Dewas ang kahon sa kuweba.

Muling nagulat ang mga Igorot dahil
maliwanag ang yungib. Mayroon nang mga
naglalagablab na sulo sa loob. Napansin din
nila na kahit hindi kalakihan ang bibig ng
kuweba, malaki ito sa loob at maraming pasilyo.

Inatasan sila na ilapag ang mabigat na
kahon sa dulo ng may kahabaang pasilyo.
Doon ay nakita nila na may drum na
nakasalang sa siga. Sa masangsang na amoy
at kulay itim na laman ng bariles, nakilala ni
Dewas na alkitran ang laman niyon. Sumenyas
ang isang kawal na lumabas sila upang buhatin
ang susunod na kahon.

Kahit malamig ang gabi ay tumagaktak pa
rin ang pawis ng mga Igorot. Nakakailang balik
na sila sa pagbubuhat pero hindi sila
pinapayagang magpahinga.

Sa kanilang pagbalik-balik ay napansin ni
Dewas na malimit tumingala sa kalawakan ang
opisyal. Parang may hinihintay ang Hapon.

Malapit nang magbukang-liwayway ay
mayroon pang natitirang dalawang kahon sa

ilalim ng tatlong puno ng molave. Tila lalong
nainip ang opisyal.

Upang matapos na ang trabaho,
ipinabuhat nito sa apat na Igorot ang mas
malaking kahon. At tulad kanina, binantayan ng
dalawang kawal ang grupo na nauna na sa
kuweba.

Si Dewas, ang lalaking kulot at ang
matabang Hapon ay itinoka ng opisyal na
magbuhat sa huling kahon. Kasunod ang
lalaking may gintong samurai, binuhat nina
Dewas ang huling kahon patungo sa yungib.

Ngunit hindi pa sila nakakalayo ay
nararamdaman niyang tila unti-unting bumibigat
ang binubuhat nila. Takang nilingon niya ang
matabang Hapon na nakapuwesto sa hulihan
ng kahon. Nakatuon naman ang buong pansin
ng sundalo sa pagbubuhat.

Binalingan niya ang lalaking kulot na nasa
unahan. Nagtaka pa si Dewas nang palihim na
pandilatan siya niyon. Saka lamang niya
nakuhang nandadaya pala si Kulot sa
pagbubuhat. Hindi lang taksil sa bayan ang
lalaki, magulang pa pala ang ‘Hudas.’

Inis na napailing si Dewas pero inasikaso
na lamang niya ang pagbubuhat. Hanggang
mapansin niya na malapit na sila sa yungib.
Isang paahon na lamang at mararating na nila
ang kuweba.

Ngunit naganap ang hindi inaasahan.

Dahil hindi mahigpit ang hawak ni Kulot
sa kahon, biglang nakabitaw iyon!

Kahit nasa likurang nakatulak pa rin sina
Dewas at ang matabang Hapon, hindi nila
nakayanan ang mabigat na kahon. Patalikod na
nabuwal ang sundalo at nadaganan ng kahon
ang dibdib nito.

“Aaaahhh!” Napasigaw ang sundalo sa
sakit.

Mabuti na lamang at hindi bumitaw si
Dewas sa pagkakahawak. Kung hindi niya
naagapan ang kahon, tiyak na mamamatay ang
sundalo.

Bitawan mo ang kahon! Bayaan mong
mamatay ‘yan. Kaaway mo ‘yan! sigaw ng
isipan ni Dewas.

Nagsimulang lumuwag ang
pagkakahawak ni Dewas sa kahon. At kasabay
niyon ay mariing napangiwi sa sakit ang Hapon.

Bibitawan na sana niya nang tuluyan ang
kahon nang mapansin niya na may larawang
nahulog mula sa bulsa sa dibdib ng Hapon
nang matumba iyon. Nakilala niya ang Hapon
sa larawan. Katabi nito ang isang Haponesa at
dalawang batang babae. Tiyak ni Dewas na
lyon ang pamilya ng sundalo.

Bumaling ang naipit na Hapon kay
Dewas. Nagtama ang mga mata nila. Walang
mababanaag na galit o takot sa mata ng
sundalo. Ngunit may bahid ng pakiusap.

Naintindihan ni Dewas ang tahimik na
samo ng lalaki. Marahang tumango si Dewas.
Para ito sa mga anak mo na umaasa sa pag-
uwi ng kanilang ama, sagot ng mga mata ni
Dewas sa kawal.

Bumunot ng ilang malalim na hininga si
Dewas. Lumabas ang mga ugat ng lgorot sa
braso nang ibuhos ang lakas upang maiangat
ang mabigat na kahon.

Mula naman sa harapan ay pabalik na
humahagibis sa pagtakbo ang opisyal. At nang
makita nito ang nangyari, mabilis na binunot ng
Hapon ang gintong samurai.

Dalawang kamay ang mabhigpit na
nakahawak sa puluhan ng sandata na inangat

lyon ng opisyal. Parang bituin na kuminang ang
talim ng samurai.

Kasabay ang nakakagulat na pagsigaw,
buong lakas na inihataw ng Hapon ang gintong
samurai sa lalaking kulot!

PAGSABOG

GITLANG napalingon ang traydor na Pilipino.

Ngunit hindi pala sa lalaki nakaasinta ang
samurai kundi sa sanga ng puno sa tabi nito. At
kahit kasing laki ng braso ang sanga, putol iyon
sa isang taga lamang!

Isa pang mabilis na hataw ang ginawa ng
Hapon at bumagsak sa lupa ang isang dipang
putol ng sanga.

Agad na ibinalik ng opisyal ang samurai
sa kaluban. Dinampot ng Hapon ang naputol na
sanga at halos talunin nito ang kinaroroonan ni
Dewas sa pagmamadali. Mabilis na isinuksok
ng opisyal ang sanga sa ilalim ng mabigat na
kahon upang kalsuhan iyon.

Nang maramdaman ni Dewas na lumipat
sa sanga ang bigat ng kahon ay agad siyang
bumitaw upang saklolohan ang matabang
Hapon. Marahan niyang hinila ang nabuwal na
kawal. Napangiwi sa sakit ang sundalo.
Nadadaganan pa rin iyon. Nilingon niya ang
opisyal at umiling siya.

Naintindihan ng Hapon ang ibig sabihin ni
Dewas. Pasigaw na inutusan nito ang lalaking
kulot na tumulong sa pagbubuhat. Saka lamang
tuluyang nahila ni Dewas ang naipit na kawal.

Pinulot ni Dewas ang larawang nahulog at
inlabot niya iyon sa kawal. Tumango ng
pasasalamat ang Hapon.

Narinig ni Dewas na may itinanong ang
opisyal. Sinubukan ng sundalo na bumangon
ngunit mula sa mukha niyon ay kitang-kita may
nabali iyong mga tadyang. Kailangan pang
alalayan ni Dewas ang kawal na sumandal sa
katabing puno upang hindi iyon mabuwal.

Nagsalita uli ang opisyal pero sa lalaking
kulot iyon nakaharap. Nagpunta ang lalaki sa
kuweba at paglabas nito ay kasama na ang
iIsang kawal at tatlong lgorot na inatasan ni
Kulot na magbuhat sa kahon.

“Hoy! Bakit nakatingin ka lang? Magbuhat
ka!” angil nito kay Dewas.

Hahakbang na sana siya nang magsalita
ang opisyal. Napansin ni Dewas na takang
napakunot-noo si kulot.

Muling nagsalita ang opisyal. Matigas ang
tono niyon ngayon. Napakamot sa batok ang
traydor. Saka ito lumapit sa kahon at nakibuhat
sa mga lgorot.

Naiwan sina Dewas at ang dalawang
Hapon sa labas ng yungib. Muli ay tumingala
ang opisyal sa kalawakan. Ang matabang
Hapon ay nag-angat din ng mukha. Kapwa sa
dakong Silangan nakaharap ang dalawa.

Takang nakitingin si Dewas. Wala naman
siyang nakikitang kakaiba. Pawang mga
kumikinang na tala at ang malamlam na buwan
na malapit nang magpaalam ang nasa
kalangitan.

Naghari ang katahimikan habang
nakamasid ang mga lalaki sa langit. Hanggang
sa magbukang-liwayway.

Napansin ni  Dewas na marahang
tumatangu-tango ang opisyal. Tila ninanamnam
ng opisyal ang tanawin. Na parang ito ang
huling bukang-liwayway ng mundo.

Nang tuluyang magsalin ang gabi sa
umaga ay saka lamang nagbaba ng mukha ang
mga Hapon.

Nagsalita ang matabang Hapon. Mula sa
kilos ay nahulaan ni Dewas na siya ang
tinutukoy. Saglit na nag-isip ang opisyal bago
lyon tumatangong tumugon. Meron pang
idinagdag ang opisyal ngunit hindi na mawari ni
Dewas kung ano iyon. Ngunit kung ano man
ang hiniling ng matabang Hapon ay mukhang
ipinagkaloob.

Nagtaka pa uli si Dewas nang iabot sa
kanya ng Hapon ang larawan nito na kasama
ang pamilya. Kinuha niya ang litrato.

Humudyat ang opisyal kay Dewas na
alalayan ang matabang Hapon sa pagpasok sa
kuweba. Sa loob ay nakita ni Dewas na
pinapahiran ng mga kasama niya ng alkitran
ang mga kahon.

“Para huwag pasukin ng tubig,” wala sa
loob na bulong ni Dewas sa sarili. Kung ano
man ang laman ng mga kahon, tinitiyak ng mga
Hapon na mananatili iyon sa maayos na

kalagayan sa matagal na panahon. Muling
nabuhay ang pagtataka ni Dewas ukol sa
laman ng mga kahon.

Matapos ang paglalagay ng alkitran ay
muling nagyukuan ang mga Hapon. Nagulat pa
ang mga Igorot nang biglang magtaas ng mga
kamay at buong lakas na magsigawan ang mga
dayuhan. Nag-echo sa buong kuweba ang
sunud-sunod na sigaw ng “Banzai!”

Muling humudyat ang matabang Hapon
kay Dewas na sumunod siya. Nagpatulong ang
dayuhan na lumabas sa kuweba sa kasamang
kawal. Isang kawal naman ang nakabuntot sa
kanila na palaging nakatutuok ang riple kay
Dewas.

Nagtaka si Dewas nang pabalik sa tatlong
puno ng molave nagpahatid ang matabang
Hapon. At doon ay may dalawa pang kawal na
naghihintay. Namukhaan ni Dewas ang mga
sundalo. Kasama nila kanina sa trak ang mga
ito. Mabilis namang bumalik sa kuweba ang
mga kawal na umalalay sa kanila mula sa
yungib.

Nang mawala sa paningin nila ang mga
umalis na sundalo ay nagsalita ang matabang
Hapon sa mga kasama. Yumukod ang mga
tinuran. At kahit nagdurusa sa sakit, pinilit ng
matabang Hapon na yumuko rin. Nagtaka si
Dewas nang magmistulang rebulto ang mga
dayuhan na nakayuko pa rin.

At ang pagtataka niya ay naging pagkagitla
nang may malakas na sumabog!
Tatlong sunud-sunod na pagsabog!!

ANG LIHIM NG YUNGIB

“MAY naghulog ng bomba?” gitlang isip ni
Dewas.

Pero wala naman siyang narinig na
eroplano. Ngunit nang matanto niya na mula sa
kuweba ang mga pagsabog ay saka niya
nahulaan ang tunay na nangyari.

Kaya pala mahigpit ang sekuridad na
kailangan pa silang piringan...

Kaya pala taimtim at parang nagdarasal
ang pagyuyukuan ng mga Hapon...

Kaya pala ganoon na lamang ang
reaksiyon ng opisyal sa pinagmasdan nitong
bukang-liwayway...

Balak pala ng mga Hapon na pasabugin
ang kuweba!

At kasamang nailibing nang buhay ang
dalawang sundalong Hapon, ang Pilipinong
kulot, ang opisyal na may gintong samurai at
ang apat niyang kasama na pinangakuan
niyang hindi iiwanan.

Kung ano man ang laman ng mga
mabibigat na kahon ay tuluyan nang maililihim
dahil natatabunan na ang mga iyon ng tone-
toneladang bato at lupa.

Desperadong kilos ng mga desperadong
tao! sigaw ng isipan ni Dewas. Pero bakit ako
iniligtas? Dahil ba tinulungan ko ang matabang

Hapon? At ang buhay ko ang hiniling nito
kanina sa opisyal?

Sa dami ng mga katanungang rumaragasa
sa utak ni Dewas ay hindi niya napansin na
palihim na kumilos ang mga sundalo sa likuran
niya.

Tahimik na binunot ng isa ang bayoneta
nito habang itinataas naman ng kasama ang
hawak na riple. Nakaumang ang ilalim ng
hawakan ng sandata sa batok ni Dewas.

May biglang kumidlat sa paningin ni Dewas
nang paluin siya ng riple sa batok. Animo'y
manikang basahan na nalugmok si Dewas sa
damuhan.

Lumuhod ang kawal na may hawak na
bayoneta sa dakong ulunan ni Dewas. May
dinukot ang sundalo sa loob ng bibig ng walang
malay na Igorot.

MULING nabulabog ang tahimik at maliit na
kabayanan ng Kapol nang biglang dumating
ang isang lalaking duguan. Sa hitsura ay
hapung-hapo ito sa paglalakad. Nang makalapit
sa isang bahay, halos mawalan ng malay na
napalugmok ang lalaki sa Ilupa dahil sa
panghihina.

Nagtatakbuhang sumalubong ang lahat sa
dumating. At kahit mabigat ang sinapupunan,
hindi iyon naging sagabal upang mabilis na

bumaba ng bahay si Saguaynit at yakapin ang
asawang nakalugmok sa lupa.

“‘Napaano ka...? Nasaan na ang iba...?
Saan kayo dinala ng mga Hapon...?” sunud-
sunod na usisa ng lahat ng nakapaligid sa
bagong dating.

Sa kabila ng walang-patid na katanungan
ay nanatiling nakapako ang mga mata ni
Dewas sa mukha ng lumuluhang kabiyak. Kahit
paano ay nhagpapasalamat na rin siya dabhil
nakauwi pa siya nang buhay.

Nanginginig ang kamay na inabot ni Dewas
ang sinapupunan ng asawa. Sa paraan ng
paghaplos ay ipinaalam niya sa magiging anak
na narito na muli siya.

Isa pa, pagtuunan man niya ng pansin ang
mga nakapaligid ay hindi naman niya
magagawang sagutin ang katanungan ng mga
lyon.

Oo, pagod na pagod siya dahil
pinakawalan siya ng mga sundalo sa mas
malayong lugar...

Oo, hinang-hina rin siya dahil naubusan
siya ng maraming dugo kahit pa dinulutan siya
ng paunang lunas ng mga Hapon...

Ngunit imposible na niyang masagot ang
mga katanungan...

Upang matiyak na walang ibang
makakaalam sa lihim ng mga kahon sa yungib,
pinutol ng mga Hapon ang kanyang dila!

Kabanata 1

PAMILYA RODRIGO

MADALING araw. Kasalukuyang panahon.

Biglang nabulabog ang mahimbing na tulog
ng mag-asawang MIKE at LINDA RODRIGO
sa pagtunog ng telepono sa salas.

“Sino kaya ‘yan?” naalimpungatang tanong
ng babae.

“Huwag ka nang bumangon. Ako na,”
humihikab na pigil ni Mang Mike sa asawa.

Sumulyap si Aling Linda sa clock radio sa
headboard ng higaan. Pasado alas-kuwatro pa
lamang pero nagpasiya na rin siyang tumayo.

“Magluluto na ‘ko ng baon nina GINO at JO.
Baka tanghaliin na ‘ko ng gising pag natulog pa
‘ko,” aniya na inaabot ang roba sa silyang
malapit sa kama.

Nagtuloy siya sa kusina habang dumiretso
sa salas ang lalaki. Hindi pa kumukulo ang
tubig na isinalang niya sa kalan nang pumasok
sa kusina si Mang Mike. Seryoso ang lalaki.
Tila may malalim na iniisip.

“Sino ‘yon?” tanong ni Aling Linda habang
naghihiwa ng piprituhing manok at rekadong
gulay.

“Si KABO LEON. Pupunta raw siya rito.
Ngayon mismo,” sagot ng lalaki na nanatiling
nakatayo.

“Bakit?” takang lingon niya sa asawa. Mula
nang umalis sa serbisyo si Mang Mike, mahigit
limang buwan na ang nakakaraan, ngayon
lamang mapapadalaw uli sa bahay si Kabo
Leon. At alanganing oras pa.

“May ipinakikiusap siyang kaso. May
problema ang kapatid niyang taga-Cavite. Hindi
pa raw umuuwi ang anak niyon mula nang
pumasok sa eskuwela two days ago.”

“Na-i-report na ba sa pulis do’'n?”

“Oo kaya lang medyo kakaiba ang kaso.
Limang kabataan lahat ang nawawala. Kasama
ro'n ang pamangkin ni Kabo. Pero bago
nangyari ‘to, dalawa raw sa mga bata eh na-
possess ng engkanto. Bigla raw nagkikikisay,
bumula ang bibig at nagsalita ng wikang walang
makaintindi.”

Bahagya siyang nangilabot. “Ba, kakaiba
nga.”

“Yan mismo ang ipinag-aalala ni Kabo.
Baka madiskaril ang kaso ng aspeto ng
supernatural kaya siya humihingi ng tulong.”

“Teka, wala ka namang jurisdiction sa
Cavi---" biglang napatigil si Aling Linda. Hindi
pa siya ganap na nakaka-adjust sa katayuang
hindi na hepe ng Investigation Division ng
Manila Western Police District ang asawa niya.
“Si Kabo lang pala,” mabilis na pagtatama niya.

“Wala nga si Kabo pero ako bilang
journalist eh buong Pilipinas ang jurisdiction

ko,” nakangiting sagot ni Mang Mike. “Hindi ko
naman matatanggihan si Kabo pero baka ito na
rn ang break na  hinahanap ko.
Mangangalahating taon na ‘ko sa trabahong ‘to
pero wala pa ‘kong scoop. Naiisip ko'y baka
nagsisisi na ang editor ko sa pagkuha sa ‘kin.”

“Hindi. Maayos naman ang mga report mo
eh,” aniya.

“Yun nga. Maayos lang ang mga nako-
cover ko; acceptable pero hindi outstanding.
Ang gusto ko'y maiba. At sa lahat ng mga
journalist sa Pilipinas, ako lang ang naging
hepe ng pulisya. ‘Yan ang advantage na dapat
kong gamitin. Kailangang ma-apply ko ang
malawak kong karanasan bilang pulis sa
trabaho ko ngayon.”

Masuyong ngumiti si Aling Linda. Wala
siyang duda na makakamit ng asawa ang
ninanais.

May abilidad si Mang Mike. Matalino.
Matiyaga. At mas mahalaga, may malasakit sa
trabaho. Kahit noong nasa PNP pa ang lalaki
ay hindi iyon nawalan ng gana sa trabaho.

Naalala pa ni Aling Linda ang biruan sa
presinto na si Mang Mike lamang ang tanging
opisyal na kung umasta ay parang rookie dabhil
palaging ganado. Kaya naman naging mabilis
ang pag-angat ng posisyon niyon.

Nangyari nga lamang na pinasukan ng
pulitika ang presinto. Bukod pa sa mga tuksong

alok na umaaligid kay Mang Mike nang
mahirang iyon bilang hepe. Hanggang sa
magpasya ang lalaki na magbitw na sa
tungkulin bago iyon tuluyang mapikon o kaya'y
matukso sa mga alok at madulutan ng
kahihiyan ang pamilya.

Nagsimulang humuni ang kaldero sa kalan.
Kumukulo na ang tubig. “Ako na,” maagap na
sabi ni Mang Mike. “Ang mga bata? Hindi pa ba
gigisingin?” sabi niyon habang nagsasalin ng
mainit na tubig sa termos.

“Mamaya na. Bayaan nating matulog pa
sila. Irregular na naman ang klase Kkasi
magbabakasyon na,” sagot niya bago muling
binalikan ang hinihiwa.

“O0 nga pala. Pinasikatan na ‘ko kahapon
ng bunso mo. Kayang-kaya raw ang exams
niya,” natatawang sagot ng lalaki. “Humihingi
ng blow-out!”

“Aba, hindi pa inire-release ang grades eh
naniningil na si Jo. Manang-mana sa ‘yo! Wise!”
natawa ring sabi niya.

“Eh si Gino, wala bang nasasabi?” Nag-iba
ang tono ni Mang Mike. Bumalik sa seryoso.

Umiling siya. “Kilala mo naman ‘yang
panganay natin. Hindi mo mariringgan ng
reklamo. Magtitis hanggang kaya. Pero
pasasaan ka't matatanggap din niya ang
bagong trabaho mo.”

“lkaw? Okey lang ba talaga sa ‘yo ang pag-
re-resign ko sa PNP? Baka naman nagtitiis ka
ring tulad ni Gino?”

Itinigil niyang muli ang ginagawa. Hinarap
niya ang asawa at tumitig sa mga mata niyon.

“‘Mike, sabihin na nating parang
nagsisimula ka uli. Pero hindi naman tayo
kinakapos. Mabuti kang ama at asawa. At higit
sa lahat, disente kang tao. Ako na mismo ang
magpipilit na umalis ka sa anumang trabaho na
dudumi sa pagkatao mo.” Napangiti si Mang
Mike sa sinasabi niya. “Saka, araw-araw ay
may naihahain naman akong masarap na
pagkain sa mesa. Salamat sa ‘yo.”

“Ah, doon eh wala akong makukuhang
credit,” mariing tanggi ni Mang Mike. “Taga-
abot lang ako ng pamalengke. Ang pagiging

masarap ng pagkain ay dahil sa husay mo.
Bukod pa iyon sa ‘yong pagiging maganda ha!”

“Bolero!” nakangiting binalikan ng babae
ang pagluluto. Pero huwag ka, makalipas ang
17 taong pagiging mag-asawa, kinikilig pa rin
siya sa mga papuri ng esposo.

Muling naging seryoso ang mukha ng
lalaki. “Alam mo, madalas kong iniisip kung
paano ko maipapakita kay Gino na ang
pagiging investigative journalist ay katulad din
ng dati kong trabaho.”

“Oy, maalala ko. May sulat nga pala para
sa ‘yo galing sa Philippine Institute of
Investigative Journalism. Inilagay ko sa mesa
mo sa opisina. Nakita mo na ba?” Ang silid sa
tabi ng salas na ginawang tanggapan ng asawa
ang tinutukoy ni Aling Linda.

Umiling si Mang Mike. “Galing sa PIIJ?
Bakit kaya---?” Naputol ang sinasabi niyon
nang tumunog ang door bell.

“Si Kabo na ‘yan. Sa opisina ko na siya
patutuluyin,” sabi ni Mang Mike.

“Sige, isusunod ko na ang kape n'yo.”

“Salamat,” masuyong sabi ni Mang Mike sa
kanya bago iyon tuluyang lumabas ng kusina.

Kabanata 2

BABAING NAKAITIM

HINDI mapakali si Kabo Leon sa upuan.

Kitang-kita ni Mang Mike na balisa ang
pulis. Halos malamukos niyon ang hawak na
tabloid na wala sa loob na pinipiga. At mula sa
suot na gusot na uniporme, alam niyang hindi
pa natutulog si Kabo.

“Solong anak ng bunso namin si Tulip, sir,”
patuloy ni Kabo Leon sa paglalahad. Matagal
na nagkasama sa pulisya ang dalawa kaya
nakagawian nang tawagin ni Kabo na ‘sir’ si
Mang Mike kahit higit na nakababata ang
lalaking nasa likod ng mesa.

“Mabait na bata ‘yon kahit medyo pilya,”
patuloy ni Kabo. “Palibhasa’y unica hija kaya
medyo spoiled. Lalo na nang maging OCW ang
bayaw ko, sir. Aba’'y palaging bago ang gamit
ng pamangkin ko. Panay kasi ang padala ng
ama ng dollars.”

“Ano na nga ba ang detalye ng kaso,
Kabo?” malumanay na singit niya bago
tuluyang madala ng emosyon ang bisita.

Bumunot muna ng malalim na hininga ang
pulis. Saka iyon naglabas ng maliit na notebook
at nagbasa. “Limang dalagita lahat ang
nawawala, sir. Si May Irene Parcon, 16 anyos;
Eloisa Aranda, 15; Marivic Malanan, 16; Liezel
Brilla, 15 at ang pamankin kong si Tulip Tamiko

Varela, 16 anyos. Lahat sila’y fourth year high
school at matalik na magkakaibigan.”

“Graduating na pala sila.”

Tumango si Kabo. “Yes, sir. At ayon sa
janitor, noong Martes ---mga ala-sais ng gabi---
ay nakita niya ang lima sa ilalim ng puno ng
makopa sa may likuran ng iskuwelahan.”

“Maistorbo ko muna kayo,” bungad ni Aling
Linda sa pinto. May dalang tray ang babae
kung saan naroon ang dalawang tasa ng kape,
lata ng gatas at lalagyan ng asukal. “Pasensiya
na muna, Kabo at wala pa tayong pandesal.
Hindi pa kasi gising ang tagabili eh.”

“Ako nga ho ang hihingi ng dispensa at
naistorbo ko kayo,” ani Kabo Leon kasabay ang
pagtayo.

Umiling si Aling Linda habang inilalapag sa
mesa ang dala. “Para ka namang iba sa amin,
Kabo. Pero sana’y makita n'yo na ang
pamangkin mo.”

“Sana nga ho. Malaking kaluwagan talaga
sa kalooban ko kung tutulong si Sir sa kaso. Si
Sir kasi ang pinakamahusay na imbestigador sa
buong PNP.”

“Hindi naman,” sabi ni Mang Mike. “Pero
iIsang bagay ang titiyakin ko sa ‘yo, Kabo. Lahat
ng makakaya ay gagawin ko para makita agad
natin ang pamangkin mo.”

“Salamat, sir, salamat,” sabi ni Kabo Leon
nang may malakas na tumunog. At nasundan
pa ng isa.

“Alarm clock ng mga bata,” paliwanag ni
Aling Linda.

Sandali pa at narinig nila ang magkasunod
na yabag pababa sa hagdan. Mayamaya'y
dalawang bagong gising na mukha ang
nagtatakang sumilip sa tanggapan.

“Kabo Leon?” gulat na sabi ni Jo. Nagkusot
ng mata ang dalagita. Pumikit-pikit na tila
itinataboy ang antok na nararamdaman pa.
Lalong naging kapansin-pansin ang
mapupungay na mata nito sa maliit na mukha.

Si Gino naman ay nakaramdam agad ng
kasabikan. Tiyak ng binatilyo na hindi simpleng
pagdalaw ang pakay ng matandang pulis. Lalo
na't ganitong kaaga. “May criminal case ho
kayo, Kabo? Babalik na si Daddy sa PNP?”

Makahulugang nagkatinginan ang mag-
asawang Mike at Linda sa tinuran ng binatilyo.
“Naku, Gino, malaking selebrasyon kung
babalik na nga si Sir. Pero iba ang sadya ko,
iIho. Kaso nga pero personal,” sagot ni Kabo.

Kitang-kita ng mag-asawa nang bumagsak
ang mukha ni Gino sa narinig. Maagap na
nagsalita si Aling Linda. “Gino, anak, pakibili
naman ako ng pandesal nang may maihanda
tayo kay Kabo Leon. Kuhanin mo na lang sa
kabinet ang pera ha?”

“Opo,” tumango ang binatilyo at sumunod
saina.

Si Jo naman ay nagtuluy-tuloy sa
tanggapan at pormal na naupo sa bakanteng
silya sa tapat ng bisita.

“Ano na nga ba ang problema, Kabo?”
seryosong tanong ng dalagita. Sa tono ng
pananalita, animo’y ito ang may-ari ng opisina.

“Yun nga. Parang na-possess daw ng
engkantong itim ang dalawan---" sagot ng pulis
nang bigla itong matigilan. Tila natauhan na si
Jo lamang pala ang kausap.

“Na-possess?” Nandilat ang mga bilugang
mata ng dalagita. Tuluyang naglaho ang antok
nito.

“Ang problema,” singit ni Aling Linda sabay
pingot sa tainga ng bunso, “eh hindi ka pa
naliligo o nagsisipilyo, humaharap ka na sa
bisita!”

“‘“Mommy naman! Para naman akong bata
eh,” reklamo ni Jo kahit hindi talaga masakit
ang ginagawang pagpingot ng ina.

“Aba! Talaga namang bata ka ah!” ganti ng
babae.

“Excuse me po, Mommy! Dalagita na po
ako. Ooops! Correction please. Magandang
dalagita!” pahayag ni Jo na sinabayan pa ng
pagtaas-baba ng makakapal nitong kilay.
Nagkatawanan ang lahat, pati si Kabo.

“Sige na. Iwan na n’yo kami,” sabi ni Mang
Mike sa kanyang mag-ina nang humupa ang
tawanan.

“Yes, sir! Daddy, sir!” mabilis na sagot ni Jo
sabay saludo. “Ah, excuse me po, Kabo. Bago
po ba ‘yang dyaryo mo? Puwede pong
mahiram?”

“Oo. Kaya lang lukot na,” sagot ng pulis na
inuunat ang gusot na pahayagan.

“Okey lang po. Salamat.” Inabot ni Jo ang
tabloid bago ito sumunod sa ina. Ngunit
pagkalabas na pagkalabas sa silid-tanggapan
ay biglang naupo ang dalagita sa sofa sa tabi
ng pinto at binuklat ang hiniram na babasahin.

Napatingin si Aling Linda sa anak. Puno ng
pagtataka ang mukha nito. “Kailan ka pa nahilig
magbasa ng dyaryo?”

“Minsan po kasi tinatanong kami sa current
events ng titser namin,” palusot ni Jo na
nagpanggap na nagbabasa.

“Baka naman ma-late ka sa eskuwela?”

“Five minutes, Mommy. Pampaalis lang po
ng antok. Saka wala pa tayong pandesal, ‘di
ba?”

“Sige pero pagdating ng kuya mo kumilos
ka na ha.”

“Opo,” ani Jo na muling tumitig sa lukot na
dyaryo. Puno ng concentration ang mukha ng
dalagita. Pero ang totoo, wala sa hawak ang
pansin niya. Inilapit ni Jo ang tainga sa pinto ng

opisina na sadya niyang iniwan na bahagyang
nakaawang. Makikinig siya sa usapan ng ama
at ni Kabo Leon!

“Sige, Kabo. Ituloy mo,” narinig niyang sabi
ng ama.

“Noong Lunes, sir,” sagot ng pulis, “biglang
sinapian ang dalawang dalagita ---'yung Eloisa
at Liezel--- habang nag-uusap sa ilalim ng puno
ng makopa. Nang matauhan, takot na takot ang
anyo nila habang may itinuturo. May
matandang babae raw silang nakikita.
Nakasuot ng itim na damit, magulong
nakasabog ang mahaba at maruming buhok at
nanlilisik daw ang mga mapupulang mata sa
galit!”

Ramdam na ramdam ni Jo nang
magtayuan ang balahibo niya sa braso at
batok. Parang nanlamig ang kanyang katawan.
Pero tinalo ng curiosity ang takot niya.

“At ang nakapagtatataka pa, silang dalawa
lang ang nakakakita at nakakarinig sa babaing
nakaitim!”

“Nakakarinig? May sinabi ang babae?” sabi
ni Mang Mike.

“Yes, sir. Nagagalit daw iyon dahil pinutol
ang puno ng makopa. Nasira raw ang bahay
niya at nasaktan ang limang anak niyon. At
bilang ganti, kailangang may magbuwis ng
kaluluwa! Limang kaluluwa!!”

Kabanata 3

KABULASTUGAN

GITLANG napasinghap si Jo.

Sa tagal nang pagiging pulis ng tatay niya,
wala siyang naalalang kaso na tulad ngayon.

Noon ay pawang nakawan, kidnapping at
anu-ano pang gawain ng mga sindikato ang
nasasagupa ni Mang Mike. Pero babaing
nakaitim na naniningil ng kaluluwa ng mga
kabataan?

Lalong nag-apoy ang kausyosohan ni Jo.
Ngayo'y halos ilusot ng dalagita ang tainga sa
nakaawang na pinto. Nasa ganoong anyo siya
nang may maramdaman siyang kakaiba.
Mukhang hindi lamang ang kuryusidad niya ang
nag-aapoy. Tila pati hita niya ay nag-iinit!

“Kuya naman eh!” singhal ni Jo. Idinikit
pala ni Gino ang biniling supot ng hot pandesal
sa kanyang binti kaya siya napapaso.

“Ano0 na namang kabulastugan ang
ginagawa mo, Diyosa?” sita ni Gino sa kapatid.
Kapag ganitong naninita, tinatawag nito ang
kapatid sa tunay na pangalan.

“Kabulastugan?” patay-malisya ni Jo sabay
baling sa hawak na tabloid. “Masama bang
magbasa ng dyaryo?”

“Hoy, kapatid ko. Gi-gimmick ka rin lang,
ayusin mo naman. Baligtad ang dyaryo mo!”

Tiningnan niya ang hawak. Ngi! Baligtad
nga!

Bistado na rin lang, naisip niyang
magtapat. “Kuya, may mahiwagang kaso si
Daddy,” bulong niya.

“Mahiwaga? Ano naman ang magiging
mahiwaga para sa isang reporter...? ‘Buti pa
noong pulis si Daddy. Ang bibigat ng nalulutas
niyang kaso. Sikat na sikat siya. Ginagalang ng
kapwa pulis at pati ng mga kriminal. Pero
ngayon, ano? Ni hindi nga lumalabas ang
pangalan niya sa dyaryo kahit siya pa mismo
ang nagsulat ng balita.”

“Hanggang ngayon ba, Kuya,
nagsesentimyento ka pa rin tungkol d'yan?
Basta ako, kahit anong trabaho ni Daddy,
approved sa ‘kin.”

Sandaling natahimik si Gino. “Hindi naman
sa ganoon. Pero para kasing nasasayang ang
talento niya. Kahit ikaw, Jo, aaminin mo’ng
boring ang trabaho ngayon ni Daddy. Hindi siya
na-tsa-challenge.”

“Dati ‘yon. Hindi na ngayon!” nakangiting
sagot ni Jo. Mabilis na inilahad niya ang narinig
na usapan sa loob ng tanggapan.

Sa nakita niyang ekspresyon na nabuhay
sa mukha ng kapatid, tiyak niyang maging ang
interes nito ay nakiliti.

“Ano pa?” sabik na tanong ni Gino.

“Yun pa lang. Inistorbo mo kasi ‘ko eh.”

“Ano ka ba naman, Diyosa. Manunubok ka
lang hindi mo pa kumpletuhin. Alis nga d'yan at
ako’ng makikinig,” utos ni Gino. Hinila siyang
patayo nito. Si Gino ang pumalit na naupo sa
puwesto niya.

“‘Gano’n!” mataray na sambit ni Jo. Tila
nagpapaligsahan sa paglipad ang makakapal
na kilay niya habang nakapameywang na
nakatitig sa kapatid.

Hindi siya nagpatalo. Nakisiksik siya at
inilapit din ang mukha sa siwang ng pinto. Kahit
nahihirapan, nagtiis sa gayong posisyon ang
magkapatid na usisero.

“Usod pa nang kaunti, Kuya,” reklamo niya.

“Shhh, nagsasalita si Daddy,” saway ni
Gino.

“Kabo, akala ko ba'y sa ilalim ng puno ng
makopa huling nakita ang lima? Bakit sabi ng
babaing nakaitim, putol na ang puno noon pang
Lunes?” narinig nilang sabi ni Mang Mike.

“Hindi naman daw pinutol ang puno, sir.
Ayon sa principal, ilang sanga lang daw ang
pinatabas niya kasi sumasagi sa linya ng
kuryente,” sagot ng pulis.

Humigop muna ng mainit na kape si Mang
Mike. “Teka, Kabo. Kung natatakot ang mga
bata sa puno ng makopa, bakit do'n pa mismo
sila nakitang nag-uusap nang sumunod na
araw?”

“Hindi raw sila basta nag-uusap sa ilalim
ng puno. Parang nagdarasal daw ang mga bata
na nagtirik pa ng kandila,” paliwanag ni Kabo.
Inilipat nito ang ilang pahina ng notebook.
“Ayon pa sa isang guro, nakita niya ang lima na
papunta sa bahay ng isang 70 anyos na
lalaking nangangalang Nestor Abdon
Sarmiento. Albularyo si Tandang Nestor.”

“Ano raw, Kuya?” bulong ni Jo. “Hindi ko
masyadong narinig ‘yung huling sinabi ni Kabo.”

“Paano ko rin maiintindihan eh panay ang
salita mo.”

Dahil nahihirapan sa posisyon, tumayo si
Gino at maingat na tumayo sa may pinto.
Muling tumahimik ang magkapatid nang
magsalita si Mang Mike.

“‘Naimbitahan na ba ang albularyo sa
presinto?”

“Hindi na kailangan, sir. Kusa siyang
sumuko. Humingi pa nga ng proteksiyon dahil
natatakot na mabugbog. Siya kasi ang
pinagbibintangan sa pagkawala ng mga bata.
Pero ayon sa matanda, wala siyang alam sa
nangyari.”

“Ano raw, Kuya?” muling tanong ni Jo.
Hindi pa rin niya marinig nang mabuti ang
usapan. Naisip niyang tumayo rin at tumabi sa
kapatid sa may pinto.

“Jo, ano ba?” saway ni Gino. “Huwag mo
‘kong siksikin at baka---" Hindi na nito natapos

ang sasabihin dahil kapwa sila nawalan ng
panimbang.

Patumbang nadiinan ng dalawa ang pinto.
Tuluyang bumukas ang pinto at parang itinulak
na biglang napapasok sa loob ang magkapatid.

Gulat na napalingon sina Mang Mike at
Kabo sa dalawa. Nagtatanong ang mukha ng
mga lalaki.

“A, a... a... Eto na po ang pandesal n'yo,”
naisip na palusot ni Gino sabay angat sa hawak
na supot ng tinapay.

“O-00 nga po. Sabi ko kasi kay Kuya
ipasok na namin hanggang mainit pa. Mas
masarap kasi ang hot pandesal kung hot pa, ‘di
ba po, Kabo?” dagdag agad ni Jo.

“Aba, 00. Salamat,” sagot ni Kabo.

Kung nakalusot ang magkapatid sa bisita,
wala silang kawala kay Mang Mike. Malakas
ang hinala ng lalaki na nakikinig ang mga bata
sa usapan nila. Bagay na ikinatuwa naman ni
Mang Mike dahil ngayon lamang nito
nakakitaan ng interes ang panganay sa bagong
propesyon.

“Sige po. Baka nakakaabala na kami,”
paalam ni Gino.

“Saka mag-aayos na po kami para sa
iskuwelahan,” ani Jo habang marahang
umaatras palabas ng silid ang dalawa.

“Ah, mga anak,” habol ni Mang Mike. “Baka
may nakakalimutan kayo.”

Takang nagkatinginan ang magkapatid.
“Ano po?”

“Ang pandesal,” turo ni Mang Mike sa
kamay ni Gino.

“Oo nga pala!” bulalas ni Gino. Agad itong
lumapit sa mesa at inilapag ang supot. “Sige
po. Lalabas na kami,” alanganin ang ngiting
paalam ng binatilyo. Saka sila mabilis na
lumabas ng silid.

“Ang gulo mo kasi,” sita ni Gino sa kapatid
matapos isara ang pinto ng tanggapan.

“Ako? |kaw nga eh. Okey na sana ang
palusot mo, Kuya, kaya lang palpak pa rin!”
ganti ni Jo nang sumungaw mula sa kusina si
Aling Linda.

“Gino, nariyan ka na pala,” sabi ng babae.
“O, nasaan ang pandesal, anak?”

“Po? A, nasa loob na po,” sagot ni Gino.

“Lahat? Eh ano na ang kakainin n’yong
dalawa?”

Kaysa pumasok na naman sila sa opisina,
naghagilap ng palusot si Jo. “A... a... Kumain na
po kami!”

Napangiwing napayuko si Gino sa sinabi
niya.

“Habang nagbabasa kami ng dyaryo ni
Kuya eh sumubo na po kami. Ang dami nga
naming nakain. Masarap kahit walang palaman
kasi mainit pa po,” patuloy niya.

“Mabuti naman,” nakangiting sagot ni Aling
Linda. “O siya, magbihis na kayo,” dagdag ng
babae bago ito muling pumasok sa kusina.

Nakasimangot na binalingan ni Gino ang
kapatid. “Kumain na tayo? Ano ba namang
palusot ‘yon, Diyosa. Gutom pa ngayon ang
inabot natin.”

“Naku, Kuya, huwag mo nga ‘kong
pandilatan. Quits lang tayo, ‘no? Nahawa lang
ako sa ‘yo,” umiirap na depensa niya bago
tumingalang humarap muli sa kuya.

Nagkatitigan ang magkapatid.

Matagal.

Wari'y nagsusukatan.

Naghahamunan.

Hanggang sa sabay na napatawa ang
dalawa sa ginawa nilang kabulastugan.

Sa loob naman ng silid-tanggapan ay may
nabuong balakin si Mang Mike. Hinarap nito si
Kabo upang isangguni ang naisip.

“Kabo, okey lang ba kung isama ko sa
Cavite si Gino?” makahulugang tanong ng
dating hepe ng pulisya.

Kabanata 4

MGA SAKSI

“BAKIT n’yo ‘ko iiwan, Daddy?” nagtatampong
sabi ni Jo.

Naghahapunan ang mag-anak na Rodrigo.
Ipinahayag ni Mang Mike ang plano nila ni
Kabo Leon na pumunta sa Cavite. Sinabi rin
nito na maaaring sumama si Gino dahil araw ng
Sabado naman ang lakad nila. Nagulat man sa
paanyaya, masayang sumang-ayon agad si
Gino.

Ang problema, hindi kasama sa alok ang
dalagita. Kaya ayun, halos sumayad sa mesa
ang nguso ni Jo.

“Maaga kasi kaming aalis bukas,” sabi ni
Mang Mike.

“Kaya ko rin naman pong gumising nang
maaga. ‘Di ba, Mommy, palagi akong nauunang
gumising kay Kuya?” baling ni Jo sa ina.
Umaasa siyang makakuha ng suporta.

“Ha? Sabagay,” alanganing sagot ni Aling
Linda. Alam ng babae ang tunay na pakay kung
bakit isasama ng asawa si Gino. Naisip ni Mang
Mike na kung may actual experience ang anak
ukol sa bagong trabaho nito bilang investigative
journalist, tiyak na mababawasan kundi man
mawala ang hinanakit ng panganay. Ang hindi
naisip ng mag-asawa ay ang kagustuhan --at
pagpupumilit-- ni Jo na sumama rin.

“Pero baka mapagod ka sa biyahe, iha,
ang tanging nasabi ni Aling Linda.

“Hindi naman po malayo ang Cavite, ‘di
ba?” aniya.

“Alam mo, Jo, maiinip ka lang do’n,” sabad
ni Gino. May naglalarong kapirasong ngiti sa
labi nito. Pasimpleng nang-i-inggit ang binatilyo.

“Ang daya mo talaga, Kuya! Kundi sa ‘kin,
hindi mo naman malalaman ang tungkol sa
mga na-possessed na estudyante ah!”
napipikon nang sagot niya.

“Ang ibig mong sabihin, Jo,” nanghuhuling
singit ni Mang Mike, “nanunubok ka sa usapan
namin ni Kabo?”

“Po...? Hindi ko naman sinasadya.
Nagbabasa lang po ako ng dyaryo sa salas
kaya aksidenteng narinig ko kayo..,” simulang
palusot ni Jo pero hindi rin niya natiis na
magsinungaling sa ama.

Agad siyang tumayo at yumakap sa lalaki.
“Daddy, sorry po. Kasi haman, nang sabihin ni
Kabo na may na-possessed, hindi ko na po
napigilan ang sarili ko na hindi marinig ang
karugtong.”

“Interesado ka rin?”

“‘Oo naman po. Kung baga sa sine, ang
ganda-ganda ng trailer kaya kailangang
mapanood ko! Kaya isama mo na rin po ako.
Please, please, please?!”

Tumingin si Mang Mike sa asawa.
Nagtatanong ang mga mata kung pagbibigyan
nito ang hiling ng bunso.

“Naku, please lang din! Isama mo ‘yan,”
natatawang sabi ni Aling Linda, “dahil kung
hindi, tiyak na ako ang magdamag na
lilitanyahan n’yan ng tampo.”

“Sige na nga,” ang pagpayag ni Mang
Mike.

“Yeesss!” masayang sigaw ni Jo sabay
halik sa ama. Sunod ay lumapit siya sa ina at
nagpasalamat na yumakap.

Ngunit habang nakayapos at hindi nakikita
ng mag-asawa, nang-iinis na nakadila si Jo sa
kapatid niya.

“TIYAK hong hindi nagda-drugs si Tulip. Saka
maayos ho ang grades niya,” sabi ni Aling Tess
sa mga kaharap. Mapula at maga ang mata ng
babae.

Nasa bahay ng kapatid ni Kabo Leon sa
Cavite City, sa lalawigan ng Cavite, ang mag-
aamang Rodrigo. Nasa salas sila kung saan
kinakapanayam ang ina ng nawawala. May
hawak na ballpen at maliit na notebook si Mang
Mike. Si Kabo, na nakadamit civilian ay
katabing inaalo si Aling Tess.

Tahimik namang nakikinig ang nasa isang
upuan na Gino at Jo. Ang binatilyo ay

bahagyang nakaabante ang itaas ng katawan,
tanda ng malaking interes sa usapan. Si Jo
naman ay wala sa loob na mariing
hinahawakan ang kanyang coin purse bilang
pakikiramay sa umiiyak na babae.

Ngayon lang napag-isip ni Jo na sa kabila
ng kapanapanabik na kuwento ng babaing
nakaitim ay may mga taong nahihirapan ang
kalooban. Hindi pala trabaho o adventure ang
tanging pakay ng kanyang tatay kundi ang
makatulong.

“Wala ba siyang dahilang maglayas?”
Iniisa-isa ni Mang Mike ang mga posibleng
dahilan ng pagkawala.

“Naku, wala ho. Walang hiniling si Tulip na
hindi naibigay--- pagkain, damit, sapatos.
Kadalasan pa’y padala ng asawa ko ang gamit

niyan,” sagot ni Aling Tess sa pagitan ng
paghikbi.

“Wala ba kayong natatanggap na ransom
letter?”

Muling umiling ang babae. “Pati ho ang
pamilya ng ibang nawawala ay walang
natatanggap. Tulad namin, hindi naman
masasabing mayaman sila. Sinuwerte rin lang
dahil may nakapagtrabaho sa abroad.”

Napansin nina Gino at Jo na biglang
napaangat ang mukha ng ama. “Ang ibig
n'yong sabihin, lahat ng nawawala ay puro
anak ng OCW?”

Napadiretso sa pagkakaupo si Kabo sa
anggulong natumbok ni Mang Mike. “Oo nga,
Tess. ‘Di ba't dalawa sa nawawala eh nasa
abroad din ang mga ama? At nasa Europa
naman ang mga ina no’'ng iba?” baling nito sa
katabi.

“Oo, Kuya. ‘Yun nga ang dahilan kaya
naging malapit sila sa isa't isa,” sang-ayon ng
babae. “Pero kung naiisip ninyo’y dinukot sila
dahil anak ng OCW... meron naman silang
kasama na hindi nawawala. Bale anim kasi sila
sa barkada. Si JD, ‘yung pang-anim. Si Mike
David Estacio. At kung tutuusin, ang pamilya ni
JD ang pinakamayaman sa tropa. May asinan
sila kaya may pinagkakakitaan pang iba.”

“Alam mo ba kung tagasaan si JD?” Si
Kabo uli.

“Tagarito rin siya, Kuya,” sagot ng babae.

Itinala ni Mang Mike ang sinabing address.
Itinanong rin ng lalaki kung saan matatagpuan
ang ibang may kinalaman sa mga nawawalang
dalagita. Tulad ng principal, ang pamilya ng
ibang nawawala, ang guro na nakakita sa mga
bata na papunta sa albularyo at ang albularyo
mismo.

“Si Mrs. Ravelo, ‘yung titser eh malalakad
lang ho mula rito ang bahay,” dagdag ni Aling
Tess. “Saka isa siya sa nakakita nang saniban
sina Liezel at Eloisa.”

“‘DADDY, ano po ang plano mo?” tanong ni
Gino habang naglalakad ang apat patungo sa
bahay ng guro. Lihim na natuwa si Mang Mike.
Mukhang interesado nga ang anak.

“Unang-una, kailangang malaman natin
kung ano talaga ang nangyari. Aalisin natin ang
mga haka-haka, ang sabi-sabi. Magagawa ‘yan
sa pagkuha ng impormasyon mula mismo sa
mga nakasaksi. Kadalasa'y hindi reliable ang
information na mula sa sabi raw ni ganoon o
ayon daw kay ganyan. Nadadagdagan na kasi
ng opinyon ang pahayag nila o kaya nama'y
nababawasan ang detalye.”

‘Kaya po pala ang inilista mong
kakausapin natin eh ‘yung may first-hand
knowledge sa kaso?” singit ni Jo.

“Exactly. At pag alam na natin ang tunay
na nangyari, maghahanap naman tayo ng mga
pattern o inconsistencies.”

“Pattern? Tulad po nang pagiging anak
lahat ng OCW ang mga nawawala?” Si Gino uli.

“Oo. Isa ‘yon na maaaring maging lead
natin.”

“Ano pong lead?” tanong pa ng binatilyo.

“Kung baga, maaaring hindi iyon mismo
ang makalutas sa kaso pero puwede nating
tumbukin para makakuha pa tayo ng ibang
mahalagang impormasyon.”

“Eh ano naman po ‘yung insist... insconsi...
ano na nga ba?” nabubulol na sabi ni Jo.

“Inconsistencies, iha,” pagtatama ni Mang
Mike. “Mga bagay na hindi ugma. Puwedeng
mula ito sa sinabi 0 ginawa ng may nais ilihim
para mailigaw ang imbestigador. Ang mga ito
ang nagiging suspect sa kaso at dapat tuklasin
kung bakit nila ginawa iyon; kung ano ang
motibo nila.”

“lligaw? Paano po malalaman na ganoon
na ang ginagawa ng kausap?” ani Gino.

“Kung mahusay ang imbestigador, ang
bagay na ito ay parang nararamdaman niya.
Parang intuition o instinct ba na nagbabadyang
may mali o kaya'y hindi nag-uugma ang mga
pahayag,” sagot ni Mang Mike.

“At diyan kilala si Sir,” singit ni Kabo Leon.
“Marami siyang kasong nalutas sa tulong ng
instinct niya.”

“Eh ako, Daddy? May instinct din kaya?”
ani Jo.

“Wala, Diyosa. Alam mo kung bakit?”
sabad ni Gino. “Kasi sa ‘kin lahat ipinamana ni
Daddy ang instinct niya! Wala nang natira para
sa ‘yo!”

“Excuse me, Kuya.” Tumaas ang kanang
kilay ng dalagita. Pa-drama effect na ibinulsa
muna ang coin purse bago muling humarap sa
kapatid. “Hindi ko yata matatanggap ang sinabi
mo. Imposible namang puro kagandahan lang
ang ipinamanang genes sa ‘kin nina Daddy!”

Nagkatawanan ang tatlong kalalakihan sa
mahusay na sangga ni Jo.

Kabanata 5

SALAYSAY NG GURO

“NAKITA daw ho ninyo nang sapian ang mga
bata?”

Kapwa bumilis ang tibok ng puso nina Gino
at Jo sa itinanong ng kanilang ama kay Mrs.
Ravelo.

Bahagya namang nawalan ng kulay ang
mukha ng guro. Kung ano man ang nasaksihan
ng babae, hanggang ngayo'y may epekto pa
iyon.

“Noong Lunes ---mga ala-una--- ay magpa-
practice sana kami ng graduation ceremonies.
Nag-a-assemble ang lahat nang biglang
magsisigaw sina Eloisa at Liezel mula sa
likuran ng paaralan. Takot na takot ang boses
nila.

“Humahangos na tinawag kami nina Irene,
Tulip at Marivic. Nasa may puno raw ng
makopa sina Liezel at Eloisa at hindi nila
maintindihan kung anong nangyayari.

“‘Sumaklolo kami. Ako ang unang
nakarating. At nang makita ko ang dalawa,
biglang nanghina ang mga tuhod ko.
Nakahandusay sila at bumubula ang bibig!

“Pabiling-biling sila sa damuhan. Umuungol
sila sa salitang hindi ko maintindihan,” patuloy
ng guro. “Naisip kong dalhin sila sa principal’s
office upang doon maasikaso. Nagpatulong ako

kina Tulip pero nanlaban ang dalawa. At kahit
apat na kami, hindi namin sila mapigilan.”

Gitlang nagkatinginan sina Gino at Jo.

“Nang parating na ang iba ay biglang
nawalan ng malay sina Eloisa at Liezel,”
patuloy ng guro. “Saka lang namin sila nabuhat
papunta sa opisina. Doon na nahimasmasan
ang dalawa. Pero sandali lang at sindak na
nagsisigaw na naman sila. Mas malakas ang
hiyaw nila. Nakaturo sila sa bintana ng opisina.
May nakasilip daw na matandang babaing
nakaitim na nanlilisik ang mga mata!”

Napa-antanda ang maestra. “Nilingon ko
ang bintana pero wala akong nakita. Patuloy pa
rin sa pagsigaw sina Eloisa at Liezel. Paalisin
daw ang babae. Galit na tinititigan daw sila.
Natatakot daw sila. Sa puntong ito, inutusan na
‘ko ng principal na tumawag ng doktor.

“Pagbalik ko, normal na sina Eloisa at
Liezel. Sinuri pa rin sila ng doktor. Bukod sa
mataas na blood pressure at mabilis na tibok ng
puso, walang nakitang problema.

“Pero ang nakapagtataka, walang naaalala
sina Eloisa at Liezel sa nangyari! Ang alam
nila’y nag-uusap lang sila sa may makopa nang
makaramdam sila ng panlalamig at matinding
antok. Ang akala nila’'y nakatulog sila.
Nagtataka nga sila kung bakit sila nasa opisina
ng principal.

“Nagpasya ang principal na i-suspend ang
graduation practice. Wala na kasing makapag-
concentrate. Sina Eloisa at Liezel ay inihatid na
namin pauwi.”

“Napansin ko ho na hindi n’yo nabanggit si
JD. Wala ba siya noon?” ani Mang Mike.

“Absent ho siya noong araw na ‘yon.”

“Wala na ho bang naganap na kakaiba
nang mga sumunod na araw?” tanong uli ni
Mang Mike.

Umiling ang guro. “Pero mula noon ay
iniwasan na ng lahat ang makopa at wala na
ring nagpapagabi sa eskuwelahan.”

“Ano po ba ang pagkakilala n'yo sa mga
bata?”

“Katulad din sila ng ibang estudyante kaya
nga lang mas close at masaya ang tropang
‘yan,” sagot ng maestra sa tanong ni Mang
Mike. “Medyo sagana kasi sa materyal na
bagay. Palibhasa’'y may nagpapadala mula sa
abroad.”

“Wala ho ba kayong napansing pag-iiba sa
kilos ng mga bata bago sila nawala?” tanong uli
ng lalaki sa guro.

Nag-isip si Mrs. Ravelo. “May ilang araw
na ngang tila malungkot sila. Pero hindi unusual
ang gayon sa graduating class. Lalo na sa mga
close sa isa't isa kasi malapit na silang
magkahiwalay at mag-aral sa iba-ibang
kolehiyo.”

“Kailan n’yo po huling nakita ang mga
bata?”

“Nitong umaga ng Miyerkules. Mag-a-ala-
sais pa lang. Madilim-dilim pa nga. Papunta ako
sa Kawit kaya maaga ‘kong umalis. Mula sa
kinasasakyan kong baby bus, nakita ko sila na
naglalakad sa irasan.”

“Saan ho?” tanong ni Mang Mike.

“Sa irasan. ‘Yung gawaan ng asin. Sa
Ingles eh, saltbeds, asinan,” paliwanag ng guro.

“Sabi ho ninyo madilim-dilim pa at nasa
tumatakbong sasakyan kayo. Paano n'yo ho
natiyak na sila nga ‘yon?”

“Hindi ho malayo sa kalye ang irasang
nilalakaran nila. Saka apat na taon kong
nakikita ang mga batang ‘yan sa eskuwela mula
Lunes hanggang Biyernes. ‘Ika nga, kahit anino
nila eh kilala ko na,” sagot ng guro na may
paninindigan ang tinig.

“Kasama ho ba nila si JD?” singit ni Kabo.

“Oho. Sila nga ni Tulip ang huling
naglalakad.”

“Nakita n'yo rin daw na nagtungo ang mga
bata kay Tandang Nestor?” ani Mang Mike.
Tumango ang tinanong. “Kailan naman po ito?”

“lyon din hong nakita ko sila sa irasan,”
matatag na sagot ng babae. “Isa lang ang
bahay sa lugar na iyon na kailangang dumaan
sa irasan para marating. At iyon ang bahay ni
Tandang Nestor!”

Kabanata 6

PAHAYAG NG ALBULARYO

“WALA akong kinalaman sa mga nawawalang
bata at lalong wala sa pagtitirik nila ng kandila
sa may makopa!” matigas na sabi ni Tandang
Nestor sa mga kaharap.

Nasa presinto ang grupo. Doon nila
natagpuan ang albularyo na nakaupo sa silya
sa may sulok ng tanggapan. Mula nang
mapagbintangan ay sa presinto na ito naglalagi.
Natatakot na mabugbog ng kamag-anak ng
mga nawawala.

Napansin ni Gino na lalong lumalim ang
kulubot sa mukha ng albularyo dahil sa
pagkainis. Lumabas ang ugat sa kamay ng
matanda nang humigpit ang pagkakahawak
niyon sa supot na plastik na nasa kandungan.

“May nakakita po kasi sa mga bata na
papunta sa bahay n’'yo,” sabi ni Kabo Leon sa
albularyo.

“Sinungaling ‘yon!” Lalong umasim ang
mukha nito.

“‘“Nasaan ho ba kayo nitong Miyerkules
nang umaga?”

“‘Maaga akong lumuwas sa Baclaran para
sumimba.”

“Meron po ba kayong kasama?”

“Wala. Mag-isa na lang ako sa buhay.
Bakit? Masama na ba ngayon ang pagsimba

nang mag-isa!” Lumabas ang litid sa leeg ng
matanda.

“‘Huwag naman ninyong ikagalit. Nililinaw
lang po namin ang pangyayari,” paliwanag ni
Kabo Leon.

“Ano pa ba ang malabo sa sinabi ko'ng
wala akong kinalaman?!” Mataas pa rin ang
boses ng albularyo. “Pati buhay ko'y nagulo!
Nawalan ako ng pasyente dahil diyan!”
Naghalukipkip ang matanda. Nakasimangot na
inilayo ang paningin mula sa mga kausap.

Mula sa kinatatayuan ni Gino ay nakita
niya ang ilang piraso ng pulang kandila sa loob
ng supot na plastik nang alisin ng matanda ang
pagkakahawak doon.

“Sige po. Salamat po,” pagtatapos ni Mang
Mike sa usapan. Mahinahon ang tinig ng lalaki.
Nagpasalamat din ang grupo sa mga pulis doon
bago sila lumabas sa presinto.

“Ano sa palagay n’'yo, sir?” tanong ni Kabo
Leon.

“Well, kung pagbabatayan natin ang
general rule na flight presumes guilt, maaari
nating sabihin na malamang ay wala nga
siyang kinalaman.”

“Ano pong ibig mong sabihin?” tanong ni
Gino.

“Ang mga may kasalanan kasi ay
tumatakbo na kahit wala pang humahabol,”
sagot ni Mang Mike.

“Sa ibang salita, bakit sila tatakas kung
wala naman po silang kasalanan?” sabi ni Gino.

“Tama. Pero sa kasong ‘to, baligtad. Hindi
tumakas si Tandang Nestor, siya pa mismo ang
lumapit sa mga pulis.”

“Eh bakit po siya masungit sa ‘tin? Hindi ba
dapat na matuwa siya dahil makakatulong
tayo?” patuloy ni Gino.

“Saka tinawag niyang sinungaling si Mrs.
Ravelo. Wala namang motibo si Ma’am para
magsinungaling, ‘di ba, Daddy?” dagdag ni Jo.

Bahagyang nagulat si Mang Mike. Hindi
lamang interesado sina Gino at Jo, mabilis
pang matuto ang dalawa.

“lkaw man, Gino, ang mawalan ng hanap-
buhay, pagbintangang kidnapper, at bantaang
bubugbugin, palagay ko'y magiging mainitin din
ang ulo mo.”

“Sabagay nga po...”

“Pero tama ka rin, Jo. Wala tayong alam na
motibo ni Mrs. Ravelo para magsinungaling
siya,” habol ni Mang Mike. Nagkatinginan ang
magkapatid. Naguluhan sila.

“Paano pong pareho silang nagsasabi ng
totoo eh salungat ang posisyon nila?” tanong ni
Gino.

“O0 nga po,” dagdag ni Jo. “Hindi po ba ito
iIsang instins... insconsti... Ano na nga ba?”
Naiinis sa sarili na napakamot sa ulo si Jo.

“Inconsistency,” ani Mang Mike. “Wala
akong sinabi na madali ang mag-imbestiga.
Hard work ang kailangan dito.”

“Eh saan po tayo pupunta ngayon?” ani Jo.

“Sa bahay ng principal.”

“Sir, mamaya na. Bumalik muna tayo sa
kapatid ko para makapananghalian,” pigil ni
Kabo Leon.

Napatingin si Gino sa relo. Dahil sa
kasabikan, hindi niya namalayan na pasado
alas-dose na pala.

Kabanata 7

ANG PUNONG-GURO

“NAGALIT daw ang engkantong itim.”

Nakaupo ang lahat sa salas ng bahay ng
principal. May nakahain na isang pitsel ng
softdrink at apat na baso sa harapan nina Mang
Mike. Nagpatuloy ang punong-guro.

“Dahil nasaktan ang lima nitong anak nang
putulan ng sanga ang puno ng makopa. Bilang
ganti, kailangan daw ng kabayaran.”

“Nakita n'yo ba o narinig ang babae?” ani
Mang Mike.

Umiling ang babae. “Wala ho akong narinig
0 nakita. Pero aaminin ko na nagtayuan ang
aking balahibo. Kitang-kita ko ang takot sa
mukha nina Eloisa at Liezel. Halos mapaos sila
sa kasisigaw.”

“Ano pa ho ang sinabi nila?”

“Wala na. lyon lang ang paulit-ulit nilang
Isinisigaw.”

“Paano ho sila bumalik sa normal?”

Nag-isip ang punong-guro. “Kakaalis pa
lang ni Mrs. Ravelo para sunduin ang doktor ay
bigla silang tumahimik na tila tulala. Nakatitig
sila sa dingding. Nang tawagin ko ang pangalan
nila ay para silang nagising. Nagkatinginan sila
sandali. Tapos ay bumakas ang pagkalito sa
mukha nila. Paano raw sila napunta sa opisina

ko at bakit maraming tao. Kaya nga lalo kaming
kinilabutan. Para bang nagka-amnesia sila.”

“Ano po ba ang pagkakakilala n'yo sa mga
nawawalang estudyante?” sabi ni Mang Mike.

“Mabuting mga bata ‘yan. Close sa isa't
isa. Kahit sa paggawa ng projects at mga
lakaran, palagi silang magkakasama.”

“Wala po ba kayong naging problema sa
kanila?”

“Aba, wala. Kahit sa pag-aaral ay maayos
naman... Maliban pala kay JD.”

Bahagyang umangat ang mukha ni Mang
Mike na kasalukuyang nagsusulat sa kanyang
notebook. “Ano po ang ibig n'yong sabihin?”

“Bumagsak si JD sa isang subject kaya
hindi siya makakasama sa graduation. Pero
makakapag-aral din naman siya sa kolehiyo
next year. Kailangan lang niyang mag-summer
remedial class.”

“Maiba po ako. Matagal na ho bang may
mahiwagang alamat ang puno ng makopa?”

“Naku wala! Alam n’yo, dito rin ako nag-
aral ng high school at noon eh madalas nga
naming akyatin ang makopa para mamitas ng
bunga,” sagot ng babae.

“Sige po. Salamat po at pasensiya na kayo
kung nakaistorbo kami,” sabi ni Mang Mike na
marahang tumayo. “Siyanga pala. Puwede ho
ba kaming pumunta sa eskuwelahan para
makita ang puno ng makopa?”

“Oho. Bukas ang gate ng paaralan namin,”
sagot ng punong-guro. “Pero sana po ay makita
na ninyo sila. Sa nangyari ho eh
nagkakatakutan ngayon sa eskuwelahan.
Walang nagpapaabot ng dilim. At pag
nagkataon, baka hindi pa kami magkaroon ng
graduation hanggang hindi nakikita ang mga
bata.”

“Gagawin po namin ang lahat ng aming
makakaya,” paniniyak ni Mang Mike bago sila
lumisan.

TAHIMIK na tahimik ang eskuwelahan. Wala ni
Isang tao. Wari tuloy ni Jo ay parang nasa
sementeryo sila.

Nagtuloy ang apat sa likuran ng paaralan.
Tumambad sa kanila ang puno ng makopa. Sa
hitsura pa lamang ay mahuhulaang matanda na
nga iyon. lyon ang pinakamataas na puno roon
at para bang hindi kayang ibuwal ng kahit
anong lakas na bagyo.

Habang papalapit ang grupo ay wala sa
loob na napahawak si Jo sa braso ng ama.
Dahil sa matahimik na kapaligiran, naging
nakakatakot ang hitsura ng matandang puno.
Pakiramdam ni Jo ay baka mayroong kung
anong nilalang ang nagtatago sa mga sanga
niyon at biglang tatalunin sila.

Nang makalapit sila ay agad nakita ng
grupo ang anim na upos na pulang kandila sa
paligid ng makopa.

“Bakit po ba tayo nagpunta rito eh wala
naman tayong makakausap dito?” basag ni Jo
sa katahimikan.

“Ang pakay natin ay mag-obserba,” ani
Mang Mike. “Bilang imbestigador, hindi lang
tayo magtatanong, dapat din nating suriin ang
lugar na may kinalaman sa kaso.”

“Parang scene of the crime, Dad?” singit ni
Gino.

Tumango ang lalaki. “Kahit walang krimeng
naganap, puwede nating ituring na crime scene
ito dahil dito sinapian ang dalawang kabataan.”

Nang marinig ang salitang ‘sinapian’ ay
bahagyang lumayo si Jo sa puno. Naupo siya
sa madamong bahagi sa lupa bago maingat na
inilapag sa tabi ang hawak na coin purse.
Napansin ng dalagita na tumingala ang ama sa
puno.

“Ano ba talaga ang hinahanap mo rito,
Daddy?”

“Ang gagawin natin dito ay obserbahan
ang lahat. Pero ang pag-iimbestiga ay 90%
mental work. Bale-wala lahat ang mga
obserbasyon kung hindi naman ito mapag-
uugnay. Ang pangunahing equipment ng
iImbestigador ay ang kanyang utak; hindi tsapa,

baril 0 kamao,” sagot ni Mang Mike na idinikit
ang kanang hintuturo sa sentido.

“At mula sa mga observations at pagsusuri,
itutugma natin ito sa ating interviews. ‘Di tulad
ng pahayag ng tao, ang physical evidence ay
hindi nagsisinungaling,” dagdag ni Kabo Leon.

“Dalawa ang ibig sabihin kung hindi tugma
ang ating observations sa kanilang sinabi, mga
anak,” sabi ni Mang Mike. “Maaaring mali ang
pahayag nila o kaya'y nagkamali tayo sa pag-
oobserba.”

“‘Kaya dapat po pala na maayos at
kumpleto na ang obserbasyon natin?” ani Gino.

“Exactly. Kailangan ding may matalas na
mata ang imbestigador. Tulad ng sinabi ng
principal na pinabawasan niya ang puno para
hindi sumayad sa kawad ng kuryente.” Itinuro
nito ang bahaging dumaan ang kawad at kung
saan sariwa pa ang pagkaputol sa ilang sanga.
Tumingala ang magkapatid.

“Ugma po ang kanyang sinabi sa
ebidensiya,” mabilis na sagot ni Jo.

“At ang mga natunaw na kandila sa paligid
ay ugma sa report na nakitang nagftitirik dito ng
kandila ang mga kabataan,” dagdag ni Mang
Mike.

Yumuko si Mang Mike upang higit na
mapag-aralan ang mga natunaw na pulang
kandila. Napakunot-noo ang lalaki. Lumipat ito
sa katabing upos na kandila. At sa iba pa.

“Sir, bakit?” tanong ni Kabo Leon.

“Hindi lang isang beses may nagtirik ng
kandila rito.”

Mabilis na lumapit si Kabo Leon. “Oo nga,
sir. May natirang tig-dalawang mitsa ang mga
upos na kandila.”

“Kabo, sino nga uli ang nakakita na nagtirik
ng kandila ang mga bata?”

Inilabas ng pulis ang talaan nito at mabilis
na naglipat ng pahina. “Si Gunding Santos, sir,
‘yung janitor. Tagarito rin sa Cavite City.
Pupuntahan ba natin siya?”

“Pagkatapos natin dito. Kailangang
maitanong natin sa kanya kung gaano katagal
dito ang mga bata.”

“Bakit po?” ani Jo na nakaupo pa rin sa
damuhan.

“Kung nagtagal sila rito, maaring tig-
dalawang sunod na kandila ang itinirik nila.
Pero kung sandali lang---*

“May iba pang nagtirik,” dagdag ni Jo na
biglang napatayo sa kasabikan. “Pero sino po?”

“Yun ang dapat nating alamin.”

“‘Dad, may naalala po ako,” singit ni Gino.
“Kaninang kausap natin ‘yung albularyo, may
nasilip po akong mga kandila sa loob ng supot
niya. At pareho ho ang kulay ng kandila niya sa
mga upos na kandilang ‘yan: pula!”

“Sigurado ka, iho?”

“Opo! Ibig sabihin ba’y may kinalaman nga
si Tandang Nestor dito?” sabik na tanong ni
Gino.

“Puwede... Puwede ring hindi. Maaari
kasing nagkataon lang. Pero karagdagang info
ang sinabi mo. Good work, anak!” ang
tumatangong sabi ni Mang Mike. Sa narinig na
papuri ay hindi napigilan ni Gino ang ngiting
halos umabot sa magkabilang tainga nito.

Muling nagsiyasat sina Mang Mike at Kabo
sa paligid. Mayamaya'y tinawag ni Kabo Leon
si Mang Mike.

“Sir, may white powdery substance dito sa
lupa.”

Mabilis at sabik na naglapitan sina Gino at
Jo sa mga lalaki. Nakitingin sila. Nadismaya
naman si Jo dahil imposibleng makilala ang tila
puting buhangin. Kaunti lang iyon at nakahalo
pa sa lupa.

“Kabo, pahingi nga ng isang pahina sa
notebook mo, ‘yung blangko,” sabi ni Mang
Mike na nakaluhod sa kanang tuhod.

Pumilas si Kabo at iniabot iyon sa
humihingi. Dinampot ni Mang Mike ang lupa na
may tila puting buhangin at maingat na ibinalot
lyon sa papel. “lpakiusap mo nga, Kabo sa
crime lab para malaman natin kung ano ‘to.”

“‘Dad, baka po shabu, cocaine o heroine
‘yan!” ang sunud-sunod na hula ni Jo.

“Para makatiyak tayo, kailangang ipa-test
salab.”

Muling sinuri ng mga lalaki ang paligid ng
puno ng makopa. Ngayo’y nakitulong si Gino.
Si Jo naman ay bumalik sa kanyang
kinauupuan sa damuhan.

May katagalan ding pinag-aralan ng mga
lalaki ang paligid. Medyo nakaramdam ng
pagkainip si Jo. Ngunit dahil alam niyang
mahalagang maging maingat at masusi sa
pagsusuri ay hindi siya nagreklamo.

Sandali pa at nagyaya na si Mang Mike.
“Wala na tayong makikita rito. Tayo na sa
bahay ng janitor.”

Kabanata 8

ANG JANITOR

“WALA po si Mang Gunding diyan.”

Sabay-sabay na napatalikod ang apat.
Galing ang tinig sa isang paslit. Kalalabas lang
nito sa kalapit na bahay.

“Alam mo ba kung nasaan siya?” ani Mang
Mike.

Tumango ang bata. “Pag ganito pong oras
eh nangangawil siya.”

“‘Nangangawil?” nakakunot-noo na ulit ni
Gino.

“Nangigisda po,” paliwanag nito. Ibinigay
ng bata ang direksiyon kung saan matatagpuan
ang janitor ng paaralan. llang sandali pa at
natunton ng grupo ang lalaki na nangingisda sa
palaisdaan.

Nakaupo si Mang Gunding sa malapad na
pilapil, sa lilim ng mga mababang puno ng ipil-
ipil. May hawak itong mahabang pisi na yari sa
nylon kung saan ang kabilang dulo ay
nakalubog sa tubig. Sa tabi ng lalaki ay may
bunton ng tilapia na pumapalag-palag pa ang
ilan.

“Magandang hapon po,” bati ni Mang Mike.
“Aba, mukhang marami na ang nahuhuli n'yo
ah.”

“Tama lang ho para makaraos ng hapunan
at agahan,” nakangiting sagot ng lalaki bago ito

marahang tumayo. Uminat-inat pa muna ito
upang mabawasan ang pananakit ng likod.
“Ano po ba ang maipaglilingkod ko?”

Ipinakilala ni Mang Mike ang sarili at ang
mga kasama. Binanggit niyon ang sadya nila sa
lalaki.

“Mas mabuti ho siguro kung doon na muna
tayo sa tabi ng kamalig mag-usap.
Makakasilong tayong lahat sa lilim. Mainit pa
ang sikat ng araw eh,” yaya ni Mang Gunding.

Itinuro ng lalaki ang isang palapag na
gusali na di kalayuan sa kanila. Kasing laki iyon
ng karaniwang bahay. Yari sa kahoy at may
yerong bubong. Wala iyong pintura ---bukod sa
bubungan--- at wala ring bintana. Mayroon
lamang iyong isang malaking pinto.

Sa tantiya ni Jo ay kasyang pumasok ang
iIsang bus doon. “Garahe ho ba ‘yan?” tanong
niya sa lalaki.

“Hindi, ineng. Bodega ‘yan ng asin; diyan
itinatago ang naiiras,” sagot ni Mang Gunding
habang naglalakad sila. “Bawat irasan dito ay
may kamalig.” Itinuro nito ang ilang bodega sa
pali-paligid. Gayong magkakalayo ang mga ito,
pareho ang hitsura ng lahat. Walang bintana,
walang pintura at may malaking pinto.

“Maiba ho ako,” sabi ni Mang Mike nang
marating nila ang lilim, “kayo raw po ang
nakakita sa mga bata na nagtitirik ng kandila sa
makopa?”

“Oho,” tumatangong sagot ng lalaki.
“Nitong Martes, mga ala-siyete ng gabi;
kumakagat pa lang ang dilim. Nakaluhod sila sa
lupa na nakapaligid sa puno ng makopa.”

“llan po ba sila?” tanong ni Mang Mike.

“Lima silang lahat.”

“Lima? Hindi ba't anim sila sa kanilang
barkada?”

“Wala ho si JD, ‘yung mga dalagita lang.”

“Ano po ba ang ginagawa nila?”

“Mula sa kinaroonan ko eh parang
nagdarasal sila.”

“Malayo kayo sa kanila?”

Nahihiyang napakamot sa batok si Mang
Gunding bago ito sumagot. “Hindi kasi ako
lumapit. Mula nang sapian sila eh medyo...
Alam n’yo na... Nakakahiya mang aminin pero

natatakot ako. Lalo pa’t naroon sila sa makopa
kung saan nakatira ‘yung babaing nakaitim.”

“Nagtagal ba sila sa makopa?”

“Hmmmm, hindi naman. Mga lima... pitong
minuto lang.”

Nagkatinginan sina Gino at Jo. Ibig sabihin
ay mayroon ngang ibang nagtirik ng kandila.

Nagpatuloy si Mang Mike. “Matagal na ho
ba kayong nagtatrabaho sa eskuwelahan?”

“May 15 taon na ho at palagay ko'y diyan
na rin ako magreretiro,” nakangiting sagot nito.

“Noon ba'y may narinig na kayong kuwento
ukol sa pagiging mahiwaga ng puno ng
makopa?”

“Wala nga eh. Dito na ako lumaki pero
wala akong narinig na kuwento man lang ng
kababalaghan diyan sa makopa. Sa katunayan,
ako pa nga ang pumutol sa mga sanga para
huwag sumayad sa kuryente. At isa pa ‘yang
dahilan kung bakit hindi ako lumalapit sa puno.
Baka kasi sa ‘kin ibunton ng babaing nakaitim
ang galit niya sa ginawa kong pagputol.”

Itinanong uli ni Mang Mike kung ano ang
pagkakilala ni Mang Gunding sa mga
nawawalang kabataan.

Sa bandang ito ay nakaramdam uli ng
pagkabagot si Jo. Alam niyang kaya inuulit ng
ama ang mga tanong ay upang matiyak na
ugma ang nakukuhang kasagutan. At dabhil
walang kakaibang nababanggit si Mang

Gunding, naisip ni Jo na maglakad-lakad sa
paligid ng kamalig.

Natiyak ng dalagita na wala ngang bintana
ang kamalig sa ginawa niyang pag-ikot sa
gusali. Hanggang sa marating niya ang
malaking pinto. Hindi iyon nakakandado.
Bahagyang nakabukas pa nga. Muling nanaig
ang kausyosohan niya.

Maingat na sumilip sa loob si Jo. Agad
niyang nalanghap ang malakas na amoy
maalat. Kaya nga lamang ay may kadiliman sa
loob dahil nga walang bintana. Pero may
puwang naman pala sa pagitan ng bubong at
ng mga dinding. Wala kasing kisame ang
kamalig kaya bahagyang sumusuot doon ang
liwanag ng araw mula sa labas.

Nang masanay ang mga mata ni Jo sa
dilim ay nagulat siya sa nakita. Noong una’y
hindi siya makapaniwala dahil halos kalahati ng
kamalig ay puno ng asin. Sa tantiya ni Jo ay
higit pa sa walong talampakan ang taas ng
nakaimbak na asin. Para iyong isang maliit na
burol na yari sa asin!

“‘Ganito pala karaming asin ang naiipon
nila,” usal ni Jo sa sarili nang marinig niyang
tinatawag siya ng kapatid. Naratnan niya ang
mga kasama na nagpapasalamat kay Mang
Gunding.

“Saan ka na naman ba nagsuot, Diyosa?”
salubong na bulong ni Gino sa kanya.

“Sa tabi-tabi lang,” aniya sabay Kkibit-
balikat. “Saan ba tayo pupunta ngayon, Kuya?”

“Sabi ni Daddy kina JD.”

“Salamat naman at makakaalis na tayo sa
mainit na lugar na ‘to. Wala kayang mabibilhan
ng softdrinks dito?” sabi niya nang biglang
mandilat ang mga bilugang mata ng dalagita.

“Bakit?” napansin ni Gino na nabahala ang
kapatid.

“Kuya, nawawala ang coin purse ko!”
Kinapa-kapa niya ang mga bulsa.

“Baka nahulog,” sabi ni Gino.

“Sandali lang, Kuya, hahanapin ko. Dito
lang naman ako naglakad sa kamalig eh.”
Mabilis na binalikan ni Jo ang dinaanan niya
kanina. Ngunit nakabalik na uli siya sa
kinaroroonan ng mga kasama ay hindi niya
nakita ni anino ng hinahanap niya.

“Saan mo ba huling nakita ang coin purse
mo, Jo?” tanong ni Mang Mike. Nabanggit na ni
Gino ang problema ng kapatid sa ama.

Nag-isip si Jo. Hanggang sa makaramdam
siya ng panlalamig. Alam na niya kung saan
niya naiwan ang kanyang coin purse. Ayaw
man niyang tanggapin ngunit tiyak niya kung
saan makikita ang nawawalang gamit.

‘D-do'n po sa--- s-sa may puno ng
makopa!”

“Sigurado ka?” tanong ni Gino.



B1 GANG: Episode 1 - Book 1 ... 80

“Oo0, Kuya. Kasi nang maupo ako sa
damuhan, ibinaba ko sa tabi ko. Sigurado ‘kong
nando’n ‘yon.”

“Ibig mong sabihin babalik pa ngayon tayo
sa makopa?” ang sabi ni Gino. May bahid ng
Inis ang tinig nito.

Nakaramdam ng pagkahiya si Jo.
Maaabala ang ginagawa nila dahil sa kanya. At
pakiramdam niya’y hindi lang siguro si Gino ang
naiinis sa kanya, pati siguro ang tatay niya at si
Kabo Leon.

Napayuko siya. Wala siyang maisip
sabihin. “Kabo, Daddy, sorry po. Sorry din,
Kuya,” ang tanging nasabi niya. Hindi niya
magawang harapin ang mga kasama. Nahihiya
talaga siya. Kaya laking gulat —at tuwa!-- niya
nang marinig ang sumunod na sinabi ng
kapatid. Halos mayakap nga niya si Gino.

“‘Daddy, ganito na lang po kaya. Magtuloy
na kayo ni Kabo Leon kina JD. Ako na lang ang
sasama kay Jo sa eskuwelahan. Tapos magkita
na lang po tayo sa bahay ni Aling Tess,”
mungkabhi ni Gino.

“Very good suggestion ‘yan, anak,”
nakangiting sagot ni Mang Mike. Pati si Kabo
ay tumango ng pagsang-ayon.

Umiling naman si Mang Gunding.
“Papupuntahin n’yo sila sa makopa? Baka sila
naman ang makursunadahan ng babaing
nakaitim?”

Ngumiti lang si Mang Mike. “Sinuman ang
marunong gumalang sa ibang nilikha ng Diyos -
--sa kapwa tao, hayop, halaman, pati na ang
kapaligiran--- ay hindi mapapahamak.”

Muling nagpasalamat si Mang Mike kay
Mang Gunding bago tuluyang naghiwalay ng
patutunguhan ang grupo: ang mga matatanda
ay kina JD upang kapanayamin iyon at sina
Gino at Jo ay sa puno ng makopa upang
hanapin ang nawawalang coin purse ng
dalagita.

Kabanata 9

SA PUNO NG MAKOPA, ULIT

“THANK you uli, Kuya.”

Malapad ang ngiti ni Jo habang papasok
sila sa bakuran ng eskuwelahan.

“Sa susunod, mag-iingat ka sa gamit mo.
Hindi tuloy tayo nakasama kina JD,” ani Gino
na bahagyang napakunot-noo.

“Uy, si Kuya. Kunwari pang asar sa ‘kin.
Kung ‘di ko pa alam, hindi mo naman talaga
ako kayang tiisin eh.” Hindi na napigilan ni Jo
ang sarili. Niyapos niya ang kapatid sabay halik
sa pisngi niyon.

“Sige na. Sige na. Ang OA mo, ha/’
natatawang sabi ni Gino. “Baka mamaya
makornihan sa ‘yo ‘yung babaing nakaitim
kidnapin ka rin!”

Nang marinig ang tungkol sa babaing
nakaitim ay biglang sumeryoso si Jo. Malapit na
nga pala sila sa puno ng makopa. At tulad
kanina, pawang tunog ng paglalakad lang nila
ang maririnig. Wala pa ring katau-tao. Para na
namang nasa kampo santo ang pakiramdam ni
Jo.

Pagliko nila sa tagiliran ng gusali ng
paaralan upang pumunta sa likuran niyon ay
biglang napahinto ang magkapatid sa nakita.
May tao sa may makopa!

At nagtitirik iyon ng mga kandila sa paligid
ng puno!

“Sino kaya ‘yan, Kuya?” bulong ni Jo.

“Yan ang dapat nating malaman.”

Binilisan ni Gino ang paglalakad.
Sinabayan ni Jo ang hakbang ng kapatid.
Sandali lamang at narating nila ang puno nang
hindi namamalayan ng nandoon.

Binatilyo lang iyon. Nakatalikod sa kanila at
kasalukuyang sinisindihan ang ikalimang
kandila. Sa tantiya ni Jo ay kasing gulang iyon
ng kanyang kuya ngunit mas mababa ang taas
at higit na payat kaysa sa kapatid niya.

Agad namang napansin ni Gino na kulay
pula ang mga kandilang nakatirik. Wala nga
yatang kinalaman si Tandang Nestor sa mga
nawawalang estudyante.

Naisip agad nina Jo na kailangan nilang
makakuha ng impormasyon mula sa binatilyo.
Tiyak nilang may kinalaman iyon sa kasong
iniimbestigahan ng kanilang tatay.

“Excuse me,” bati ni Gino.

Dahil hindi napansin ang paglapit ng
magkapatid, muntik nang napasigaw iyon sa
gulat. “H-Hah!”

“Naku, sorry,” ang paumanhin agad ni
Gino.

“Ah, o-okey lang,” sagot ng binatilyo nang
makabawi. “Hindi ko kasi kayo nadinig na



B1 GANG: Episode 1 - Book 1 ... 84

lumapit eh,” nakangiting sagot niyon.
Mapagkaibigan ang tinig ng binatilyo.

“May nakita ka bang coin purse dito?”
biglang singit ni Jo. Itinuro niya ang damuhan
kung saan siya naupo kanina.

“A, 00. Sa 'yo pala ‘yon? Inilapag ko r'on sa
malaking bato. Naisip ko kasing babalik ang
nakaiwan. Mas madaling makita kung nandoon.
Ayun o. Sa tabi ng backpack ko.” Itinuro niyon
ang bato na malapit sa kanilang kinaroroonan.
Sa may paanan ng bato ay may nakalapag
ngang backpack na sa hitsura ay mukhang
puno ng gamit.

“Salamat, ha! Sabi ko na, Kuya, dito ko
naiwan eh,” bulalas ni Jo sabay takbo upang
kuhanin ang pitaka.

“Hindi ko binuksan ‘yan,” paliwanag ng
binatilyo sa pabalik na dalagita. “Wala bang
nawala?”

Binuksan niya ang pitaka. Nakangiting
inilabas niya ang isang bente pesos na papel.
“Okey naman. Nandito pa rin ang pera ko,”
aniya na iwinawagayway ang salapi.

Si Gino ngayon ang parang nagulat. “Ang
ibig mong sabihin, Diyosa, nagpakahirap
tayong bumalik dito eh be-bente pesos lang
pala ang laman ng pitaka mo?”

“Ba't ako magdadala ng marami eh
kasama naman natin si Daddy. Saka may
sentimental value po ito, ‘no!”

Ibinulsa muna ni Jo ang pitaka bago niya
hinarap ang binatilyo. “Teka, ano palang
ginagawa mo? Ba't ka nagtitirik ng kandila?”
sunud-sunod na tanong niya.

“Ah, para sa mga kaibigan ko,” mahinahon
na sagot ng binatilyo. Muli iyong yumuko upang
sindihan ang kandilang wala pang dingas.

Makahulugang nagkatinginan ang
magkapatid.

“Mga kaibigan?” ani Gino.

“Nawawala kasi ang mga kaibigan ko.
Naisip ko na sana'y ibalik sila ng kung
sinumang nilalang na nakatira sa punong ito
kung mag-aalay ako ng kandila--- Teka, hindi
kayo tagarito ‘no?” Biglang napaunat ang
binatilyo. Diretso iyong humarap sa
magkapatid. Wari’y pinag-aaralan ang mga
mukha ng dalawa.

“Hindi nga,” sagot ni Gino. “Ako nga pala si
Gino at ito ang kapatid ko, si Diyosa.”

“Jo na lang ang itawag mo sa ‘kin,”
maagap na salo ni Jo. Kahit bagay sa anyo ng
dalagita ang pangalang Diyosa, ayaw na ayaw
niyang nagpapatawag sa tunay na pangalan sa
ibang tao. Para kasing sobrang hinhin ang
dating ng pangalang iyon samantalang hindi
siya mag-aatubili na sapakin ang sinumang
aagrabyado sa kanya nang wala sa lugar.

“Ako nga pala si JD,” sabi ng binatilyo.

Muling nagkatinginan sina Gino at Jo. May
bahid ng magkahalong gulat at tuwa sa
kanilang mata. Kaharap na pala nila ang
sasadyain ng kanilang ama at ni Kabo Leon!

Kahit hindi mag-usap ay tahimik na
nagkaunawaan ang magkapatid. Kailangang
matanong nila si JD tungkol sa mga
nawawalang estudyante.

At kung maganda ang resulta ng kanilang
pagtatanong, tiyak na matutuwa ang tatay nila!

Kabanata 10
KUWENTO NI JD

“ANONG ginagawa n’yo rito?” tanong ni JD.

“Taga-Maynila kami. Isinama kami rito ni
Kabo Leon para hanapin ang mga nawawalang
estudyante,” ani Gino.

“H-ha? I-Ibig n’yong sabihin pati p-pulis
Maynila ay kasama na sa imbestigasyon?”
Bahagyang namutla si JD.

“Hindi. Pamangkin ni Kabo Leon si Tulip.
Kaibigan naman ng tatay namin si Kabo,” sagot
ni Jo. “Barkada mo si Tulip, ‘di ba?”

“A, e, 00,” medyo nag-aalangan na sagot ni
JD.

“Puwede ka ba naming makausap tungkol
kina Tulip,” sabi ni Gino.

“Ha?” Napakamot ng ulo si JD. “E, h-hindi
kasi ako puwedeng magtagal. Hinihintay ako sa
‘min. Mula nang mawala ang mga kaibigan ko,
hindi na ‘ko pinapayagang magpagabi sa
labas.”

“Sandali lang naman. Pero kung gusto mo,
do’n na lang tayo sa bahay n'yo mag-usap,”
mungkahi ni Gino. Naisip nito na mas mainam
pa nga ang gayon upang makasama ang tatay
nila sa pagtatanong.

“Ha? A-Ano eh. M-May pupuntahan pa kasi
ako. Kaya nga kailangan ko nang umalis.”

“Sige na, JD. Sandali lang. Para rin naman
sa mga kaibigan mo ang ginagawa namin,” pilit
ni Jo.

Hindi nakasagot ang binatilyo. Wariy
nagtatalo ang isip. “S-Sige na nga. Pero dito na
lang tayo mag-usap at sandali lang talaga ha?”

Nagpunta si JD sa may malaking bato at
naupo roon. Sumunod sina Gino at Jo. Naupo
rin si Jo sa bato habang si Gino ay nanatiling
nakatayo sa harap ni JD.

Mula sa mga nakausap na nila, natutuhan
ni Gino na ang tanong ng ama ay iyong may
sagot na direktang kaalaman ang kausap.
Ganoon din ang ginawa nito. “Nakita mo ba
nang sapian sina Liezel at Eloisa?”

“Hindi. Absent ako. Masama kasi ang
pakiramdam ko.”



B1 GANG: Episode 1 - Book 1 ... 89

“Kailan mo sila huling nakasama?” patuloy
ni Gino.

“Ah, nitong Miyerkules,” maikling sagot ni
JD. Kapansin-pansin ang pagsulyap niyon sa
suot na relo.

“Ito ba ‘yung naglalakad kayo sa irasan?”

“O-00.” Humina ang tinig ni JD. Ngayon
naman ay nagpasimula iyong mamulot ng ilang
maliliit na bato.

Pakiwari ni Jo ay inip na inip ang kausap
nila. Wala sa loob na namulot din ng maliliit na
bato si Jo. Ngunit hindi tulad ni JD na iniipon
ang mga iyon sa kamay, mahinang inihahagis
ni Jo sa isang lugar ang pinupulot.

“Papunta ba kayo kina Tandang Nestor?”
ani Gino.

“O-00.” Mas mahina ngayon ang tinig ni
JD. Halos hindi marinig ng dalawa ang sagot
niyon.

Halos mapasigaw naman sa kasabikan si
Gino. Eto ang saksi na magpapatunay na
nagsisinungaling ang albularyo! At dahil dito,
maituturing na suspect sa kaso ang matanda.

“Bakit nga ba kayo nagpunta sa
albularyo?”

“Ah, kasi..,” tila naghahanap ng maisasagot
ang binatilyo, “magpapatawas sina Liezel at
Eloisa.”

“Ano bang ginagawa sa pagtatawas, JD?
Hindi pa kasi ako nakakakita noon eh,” singit ni
Jo.

“Ah ano. Nagtunaw ng kandila si Tandang
Nestor sa isang palangganang tubig habang
nagdarasal. Tapos ang hugis na nabuo ng mga
patak ng kandila sa tubig eh babaeng may
mahabang buhok. “Yun daw ang enkantong itim
na nakatira diyan sa makopa.”

“Sandali lang pala?” sabi ni Jo.

“Oo0, mga 20 minutes lang...”

“Saan kayo nagpunta pagkatapos?” Si
Gino uli.

“‘Papasok na dapat kami kaya lang
sumama uli ang pakiramdam ko. Dumiretso na
‘ko sa bahay namin kasi malapit lang naman
‘yon. Kinabukasan ko na nalaman na hindi na
pala nakapasok at nakauwi ang mga kaibigan
ko.”

“Sa albularyo kayo huling magkakasama?”

Tumango ang tinanong.

“Alam mo, JD, bilib ako sa tapang mo,”
singit ni Jo. “Kaya mong pumunta nang mag-isa
dito sa makopa.”

“Eh s-siyempre. Kailangan nila ako eh. At
sigurado rin naman ako na gagawin din nila ang
lahat kung ako haman ang nangangailangan ng
tulong. Nangako kami sa isa't isa na laging
magdadamayan.”

“Ano na pala ang plano mo ngayong
summer?” ani Jo. Ang gusto sana niyang
itanong ay ang nabanggit ng punong-guro na
problema ni JD sa isang subject pero nahihiya
siyang diretsuhin ang kausap.

Tila nagulat si JD sa biglang pag-iiba ng
tema. “‘Ha?  Ah, e, parang dati,
magbabakasyon. Malamang ay doon uli sa mga
tiyahin ko sa Olongapo.” Muli iyong tumingin sa
relo.

Lilinawin sana ni Jo ang nais niyang
itanong pero naunahan siya ni JD. “Sorry talaga
pero kailangang umalis na ‘ko. Naghihintay na
ang nanay ‘ko sa bahay namin eh.”

Tumayo si JD. Malinaw na tinatapos na
ang usapan. Bahagyang napangiwi si JD nang
isukbit niyon ang backpack. Mukhang may
kabigatan ang bag.

“Mauuna na ‘ko. Dito kasi ako daraan,”
sabi ni JD. Itinuro niyon ang kabilang direksiyon
na pinanggalingan ng dalawa kanina.

“Sige. Salamat ha?” sabi ni Gino.

“Lakad na rin tayo, Jo,” baling ng binatilyo
sa kapatid nang makalayo si JD. “Baka
hinihintay na tayo nina Daddy. Matutuwa sila sa
nalaman nating pagsisinungaling ng albularyo.”

“Kuya, tingnan mo ‘yung nasa lupa.”
Nakaturo si Jo sa lapag kung saan mayroong
puting pulbos. Hawig iyon sa nakita ni Kabo
Leon kanina. Ngunit hindi tulad kanina, marami-

rami ang tila pulbos na itinuturo ni Jo. “Di ba't
diyan nakalapag ‘yung backpack ni JD kanina?”

“O0 nga, Jo. Kaya siguro hindi natin agad
napansin. Natakpan pala.” Naglabas si Gino ng
panyo. Namulot siya ng isang dahon na
nahulog sa lupa. Gamit ang dahon ay maingat
na kinuha nito ang tila kulay puting pulbos at
inilagay iyon sa githa ng panyo. Ngunit hindi
tulad kanina, walang halong lupa ang nakuhang
pulbos ni Gino. Maingat na binalot nito ang
pulbos upang hindi matapon.

“Jo, itago mo muna sa coin purse mo.
Mamaya ibigay natin kay Kabo para mapa-test
din,” sabi ni Gino.

Inabot ni Jo ang panyo ng kapatid at
ipinasok iyon sa pitaka. Nang isinilid ni Jo ang
pitaka sa bulsa ay tiniyak niyang hindi iyon
mahuhulog nang aksidente.

“Tara na, Jo,” muling yaya ni Gino.

Halos tumakbo palabas ng bakuran ng
paaralan ang magkapatid. Hindi  sila
makahintay kahit sandali upang maikuwento sa
ama ang kanilang natuklasan.

Kabanata 11
HINDI UGMA

“ALAM n’yo na kung nasaan si Tulip?”

Kabubukas pa lamang ni Aling Tess ng
pinto ngunit ang anak agad ang itinanong
niyon.

“Hindi pa ho,” sagot ni Gino. “Naghiwalay
po kami ng pinuntahan nina Daddy. Wala pa ho
ba sila?”

Malungkot na umiling ang babae. “Tuloy
kayo. Ano nga pala ang gusto n'yong
meryendahin, iho?” alok niyon habang
pumapasok sa kabahayan ang dalawa. Naupo
sa sofa sa salas ang magkapatid.

“Salamat po pero hihintayin na ho namin
sila.”

“Maiwan ko muna kayo. May ginagawa
lang ako sa kusina. Mag-TV muna kayo habang
naghihintay, ha.”

“Sige po. Salamat.” Kinuha ni Gino ang
remote control sa mesita at binuksan ang
telebisyon.

llang sandali pa at nainip si Jo sa loob ng
bahay. Naisip niyang lumabas. Naupo siya sa
monobloc chair sa maliit na hardin sa harapan
ng bahay.

Upang hindi mainip, namulot uli si Jo ng
maliliit na bato upang marahang ihagis sa tabi-

tabi. Dahil nakayuko, hindi niya napansing
bumukas ang pinto at lumabas si Aling Tess.

“Sinong naghihintay sa ‘yo? Nanay mo?”
tanong niyon.

“Ho?” Hinarap niya ang babae na
nakakunot ang noo.

“Namumulot ka kasi ng bato.”

Blangko pa rin ang mukha ni Jo. Nahulaan
ni Aling Tess na hindi niya naiintindihan ang
sinasabi niyon.

“Dito kasi en may pamabhiin kami. Para raw
huwag mainip o magalit ang naghihintay sa ‘yo,
mamulot ka ng maliit na bato,” paliwanag ng
babae.

“Ah, hindi ko po alam ‘yon. Wala lang po
akong magawa.” Napansin ni Jo ang mapulang
mata ng kausap. “Kumusta na po kayo?”

“Eto, hindi ko malaman ang gagawin ko...”
Naupo ang babae sa katabing silya. Naglabas
lyon ng panyo at marahang nagpahid ng mata.
“Nabanggit ko bang birthday ni Tulip sa
susunod na Linggo?”

Malungkot na umiling si Jo. Naawa uli siya
sa kaharap dahil sa hirap na dinadanas niyon.
“Aling Tess, mahusay po ang tatay ko. Makikita
niya sina Tulip. Sigurado ‘yon. Kaya kung ako
sa inyo, ngayon pa lang ililista ko na po ang
mga iimbitahin sa party ni Tulip.”

“Salamat. Pinalalakas mo ang loob ko,”
napangiting sabi ng babae. “Hindi nalalayo ang

edad mo sa anak ko, ‘no? Anong year ka na
nga ba, Jo?”

“Magse-second year po sa pasukan. Ang
kuya ko po ay magpo-fourth year naman,”
sagot ni Jo nang makarinig sila ng mga boses.

“Nandiyan na sila,” sabi ni Aling Tess.
Agad iyong tumayo para salubungin sina Mang
Mike at Kabo Leon. Mabilis ding tumayo si Jo.

“Daddy, may balita kami ni Kuya,” sabik na
sabi ni Jo.

“‘Kumusta ang lakad n’yo?” sabi ni Aling
Tess.

“Sa loob na tayo mag-usap,” awat ni Kabo
sa kanila.

“Mabuti pa nga. Bumili ako ng kakanin sa
Samala para may meryenda kayo,” sagot ni
Aling Tess.

Sa salas sila nagsalu-salo. Magkatabi sina
Gino at Jo na parehong hindi mapakali sa
pagkakaupo. Gusto na nilang magkuwento pero
nagsasalita si Kabo.

“Walang tao kina JD. Sabi ng kapitbahay
ay noong Miyerkules pa ng madaling araw
umalis papuntang Olongapo ang nanay ni JD.
Bukas pa raw ang balik. At pag nagpupunta raw
sa Olongapo ang nanay ni JD ay nagsasara ito
ng bahay. Si JD naman ay sa Imus muna
umuuwi, sa tiyuhin niya hanggang makabalik
ang nanay niya.”



B1 GANG: Episode 1 - Book 1 ... 96

Nagkatinginan ang magkapatid sa narinig.
Sa Imus?

“Kabo, malayo ho ba ang Imus dito?”
tanong ni Jo.

“Kulang sa isang oras na biyahe. Bakit,
iha?”

“Kasi ho kausap namin si JD kanina lang.”

Sina Mang Mike at Kabo naman ang
nagkatinginan. Palit-palitang nagkuwento sina
Jo at Gino. Panay pa ang kumpas ng kamay ni
Jo kapag ito ang nagsasalita.

“Sinabi ni JD na nagpunta sila sa
albularyo?” paglilinaw ni Mang Mike.

“Opo!” tumatangong sagot ng magkapatid.

“Kabo, dapat makausap uli natin si
Tandang Nestor,” baling ni Mang Mike sa pulis.

“Yes, sir. Kaya lang ganitong oras eh wala
na siya sa presinto. Umuuwi daw iyon nang
mga alas-kuwatro.”

“Sa bahay niya tayo pupunta kung gayon.”

“Daddy, nalilito po ako,” singit ni Gino.
Nakakunot ang noo ng binatilyo. “Sabi po kasi
ni JD na pagkatapos nilang magpatawas noong
Miyerkules eh sumama ang pakiramdam niya
kaya umuwi siya sa bahay nila kasi malapit lang
daw. Pero kung noong Miyerkules pa pala
umalis ang nanay niya eh di sarado na po ang
bahay nila...”

“Saka kanina pong kausap namin si JD,
nagmamadali siya kasi hinihintay daw siya ng
nanay niya sa bahay nila,” dagdag ni Jo.

“Kailangan makausap din natin si JD,
Kabo. Ipagtanong natin ang address ng tiyuhin
niya sa Imus.” Bumaling uli si Mang Mike sa
mga anak. “Good work, kids!”

Parang ilaw na sinindihan ang mukha ng
magkapatid. Hindi nila napigilan ang mapangiti
sa papuri ng ama.

“‘Daddy, sino po ba ang uunahin nating
puntahan? Si JD o ang albularyo?” ani Gino.
Dilat na dilat ang mata nito.

Napangiti nang alanganin si Mang Mike.
“Marami pang dapat gawin. Hahanapin ang
albularyo at sasadya pa sa Imus. Hindi pa rin
natin nakakausap ang pamilya ng ibang
nawawala. Hindi alam ng Mommy n'yo na
aabutin tayo ng gabi rito. Mga anak, kailangang
mauna na kayong umuwi para masabihan siya
na gagabihin kami ni Kabo.”

Akmang makikiusap sina Jo at Gino sa
ama na magbago ng isip nang magsalita si
Aling Tess. “Mag-aalala ang nanay n'yo kung
hindi kayo uuwi. At maniwala kayo sa ‘kin na
napakabigat sa kalooban ng isang ina ang
mag-alala sa anak.”

“Oo0 nga, Jo. Tama si Aling Tess. Mag-
aalala si Mommy,” mabilis na sang-ayon ni

Gino. “Kaya dapat lang na umuwi ka na para
masabi mo’ng gagabihin kami rito.”

“lkaw na lang kaya, Kuya ang maunang
umuwi! Alangan namang magbiyahe ako nang
mag-isa, ‘no!”

Natawa pa nang kaunti si Mang Mike. “Mga
anak, alam n’yong kayong dalawa ang ibig
kong sabihin.”

Napakamot ng ulo si Gino. “Baka lang po
makalusot.”

“Kung gusto n’yo ihahatid ko kayo sa may
Phil. Navy. Puwede kayong mag-ferry boat
mula ro’n. Bente minutos lang na biyahe ay
nasa CCP grounds na kayo.”

“Tamang-tama, Tess. Malapit na ang
bahay nila sa CCP. Taga-Singalong sila eh,”
sabi ni Kabo sa kapatid.

“‘Daddy, ikuwento n’'yo sa amin mamaya
kung anong nangyari sa lakad n'yo ni Kabo
ha?” sabi ni Gino.

“Saka hindi po kami matutulog. Hihintayin
ka po namin ha?” dagdag ni Jo.

Gumaan ang pakiramdam ni Mang Mike.
Tiyak na ng dating hepe ng pulisya na kapwa
interesado at tanggap na ng mga anak ang
bagong propesyon nito ngayon.

Ang dapat ngayong gawin ay ang makita
ang mga nawawalang estudyante sa lalong
madaling panahon.

Kabanata 12
PUTING ‘PULBOS’

“ANONG sabi ni Mommy?” tanong ni Jo.

Pagkababa sa ferry boat na dumaong sa
gilid ng CCP Complex ay nagdaan sa Jollibee
sa kalapit na Harrison Plaza ang dalawa.
Pagkatapos umorder, tumawag muna si Gino
sa bahay para ipaalam na nasa Maynila na sila
at ang hindi agad pag-uwi ni Mang Mike.

“Ayun, itinatanong kung anong nangyari.
Sabi ko mamaya na tayo magkukuwento,” ani
Gino. Naupo ang binatilyo sa katabing silya ni
Jo. Silang dalawa lang ang nasa pang-apatan
na mesa.

“Ayan ang rootbeer mo, Kuya,” ani Jo
habang nilalagyan ng ketchup  ang
pagsasaluhan nilang fries. “Alam mo, Kuya,
parang ‘di ko maisip na ‘yung albularyo ang
kidnapper.”

“Ako rin eh,” ani Gino. “Ang lakas naman
ng loob niyang maglagi pa sa presinto.”

“Saka ang tanda na niya at nag-iisa pa.
Paano niya makikidnap ang limang tao? Kahit
nga sa ‘kin mahihirapan siya. Sasapakin ko
lang siya sa nguso, tihaya na siya!” Itinaas ni Jo
ang kanang kamao at isinuntok iyon sa hangin.

“0O, igalang mo ang matatanda,” saway ni
Gino.

“Hindi ko naman talaga gagawin ‘yon. Ang
ibig ko lang sabih---"

“‘Excuse me, may nakaupo ba rito?”
Naudlot ang sinasabi ni Jo nang may magsalita.

Nakaramdam ng pagkainis si Jo sa
pumutol sa dialogue niya. Ngunit bahagyang
napabuka ang bibig niya nang lingunin ang
nagtanong.

Binatilyo lang iyon, kasing gulang ng kuya
niya. Pero saksakan nang Ilusog! Kung
maibebenta lang ang bilbil ng tao sa palengke,
tiyak ni Jo na magiging milyonarya siya kung
titilarin at ilalako niya ang kaharap.

“Puwedeng maki-share? Wala na kasing
bakante sa iba,” ulit niyon. May hawak iyong
tray na may pansit, spaghetti, burger, fries,
peach-mango pie at large softdrink.

Ngumiti ang binatilyo. Nang umumbok ang
mabibintog na pisngi ay halos mawala ang mga
singkit na mata niyon sa likod ng bilog na
salamin. Maputi rin ang kutis ng binatilyo; mga
palatandaan ng mga may dugong Tsino.

“Wala. Walang nakaupo ryan. Sige
tawagin mo na ang mga kasama mo,” sagot ni
Gino.

“Kasama?” tila nalitong ulit ng matabang
Tsinoy bago naupo sa silyang katapat ni Jo.
Mag-isa lang pala iyon.

“Kain tayo,” alok muna niyon bago
sinimulang sentensiyahan ang mga pagkain sa
tray.

“Sige, salamat.” Naiiling na binalingan ni
Gino ang kapatid. “Nasaan na ba tayo?”

“Na kung paano makakakidnap ang
matandang albularyo ng limang tao.”

“Ah, 00. Saka anong motibo niya, Jo? Wala
namang natatanggap na ransom letter ang
pamilya ng nawawala.”

“At kung tutuusin, Kuya, ‘yung albularyo pa
nga ang naging biktima kasi wala nang
nagpapatawas sa kanya ngayon. Siya ang
nawalan ng hanapbuh---.”

“Excuse uli, puwedeng mahiram ang
ketchup?”

Naudlot na naman si Jo nang muling
magsalita ang Tsinoy. Tumaas ang kanang
kilay ni Jo. Nananadya yata ‘to! Ba't pag ako
ang naka-eksena eh saka sumasabat?

“Eto 0,” labas sa ilong na sabi ni Jo sabay
abot sa ketchup. Ngunit hindi niya napigilang
magdugtong ng pang-inis. “Tissue? Baka gusto
mo nang humingi ngayon?”

“Meron na ‘ko. Salamat,” sagot ni Taba na
ngumiti pa uli. Matapos lagyan ng ketchup ang
spaghetti, kampanteng nagpatuloy iyon sa
pagkain.

Banas-talo si Jo. Manhid pala ‘to eh!
Nasayang lang ang pagtataray ko!

“Alam mo, Jo, tama ka,” narinig niyang sabi
ni Gino.

“Saan ako tama, Kuya?” baling niya sa
kapatid.

“Na walang napala ang albularyo sa
pagkawala ng mga estudyante.”

“Pero kung wala tayong suspek at wala
ring ransom letter, baka nga dinukot sila ng
engkantong itim?”

Biglang nasamid ang binatilyong Tsinoy
matapos bigkasin ni Jo ang mga salitang
‘enkantong itim.’

Lihim na napangisi si Jo. Buti nga sa 'yo,
usisero! Nakikinig ka kasi sa usapan ng iba eh.
Ewan ba niya pero parang natutuwa siyang
hindi maintindihan na asarin ang katapat na
tabatsoy kahit hindi niya iyon kakilala.

Ngunit mukhang nabulunan si Taba. Agad
na inabot niyon ang baso sa mesa upang
uminom.

“Hoy! Teka! Akin 'yan! ‘Tong isa ang sa
‘yo!” Mabilis na inilayo ni Jo ang baso niya mula
sa matataba ring daliri ng katapat.

“Showrry,” nahihirinang sabi niyon bago
uminom sa tamang baso.

Bago tuluyang ma-high blood ang kapatid,
sumingit na si Gino. “Palagay ko mas mabuting
ubusin muna natin ang mga posibleng dahilan
bago natin ipasok ang supernatural.” Mahinang
napailing si Gino. “Mas challenging pala ang

maging investigative journalist kaysa pulis. Dati,
may awtoridad si Daddy at may mga tauhan pa.
Ngayon, wala na. Kailangan niyang umasa sa
sariling utak at abilidad... At sabi nga ni Daddy,
90% mental work ang imbestigasyon.
Kailangang ganoon din ang gawin natin, Jo.”

“Eh ano pa ba ang hindi natin naiisip,
Kuya,” sagot niya nang may maalala. Kinuha
niya ang coin purse at maingat na inilabas ang
panyo sa loob. Inilapag niya iyon sa mesa at
binuksan. “ltong nakuha natin sa likod ng
eskuwelahan, may kinalaman kaya ito sa
kaso?”

“Oo0 nga pala. Nakalimutan nating sabihin
‘vyan kanina. Ipaalala mong ibigay natin ‘yan
mamaya kay Kabo para mapa-test din, ha.”

Magsasalita sana si Jo nang sumabat na
naman ang matabang Tsinoy. Talagang
gigiyerahin na niya ang istorbo pero nalito siya
sa sinabi niyon.

“Meron pala kayo. Kanina pa ‘ko
naghahanap niyan eh. Pahingi naman,” sabi ng
binatilyong Tsinoy.

Napakunot-noo si Jo. “Anong hinihingi mo
ngayon?”

“Yang baon mong asin. ‘Yang nasa
panyo.”

“Teka, paano mo nasabing asin ‘to?” ani
Gino.

“Pare, kung ang Iibang mataba ay
sinasabing napabayaan sa kusina, ako eh doon
na nagtayo ng tent!” Natawa pa ang Tsinoy sa
tukso niyon sa sarili. “Kaya kung pagkain din
lang ang pag-uusapan, walang tatalo sa ‘kin. At
kahit iba na ang hitsura ng asin n'yo kasi durog
na durog, amoy pa lang, maalat na.”

Bago napigilan nina Gino at Jo, agad na
kumuha iyon ng isang kurot na asin mula sa
panyo at saka ibinudbod sa fries. Sarap na
sarap iyon sa pagngasab sa pritong patatas.

Nagkatinginan ang magkapatid. Asin lang
pala ang nakuha nila? Hindi shabu, heroin o
cocaine?

“Pero bakit may asin sa likod ng
eskuwelahan?” malakas na isip ni Gino.

“Kuya, nang una tayong nagpunta sa may
makopa, wala naman kayong nakitang asin sa
paligid, ‘di ba?”

“Bukod sa kakaunting nakita ni Kabo, wala
na nga.”

“Eh bakit nakakita tayo nang marami-rami
sa may pinaglapagan ng bag ni JD?”

“Baka galing sa backpack ni JD ‘yang
asin...” wala sa loob na sagot ni Gino.

Parang sinundot na biglang napaupo nang
diretso si Jo sa narinig. “lbig mong sabihin,
Kuya, posible na kung saan mang ibang lugar
naillapag ni JD ang bag niya, doon ‘yon
nagkaroon ng asin sa ilalim?”

“Puwede. Kaya lang saan ba may ganoong
karaming asin para mapagpatungan ng bag ni
JD?”

Sa sinabi ni Gino ay biglang nasapo ni Jo
ang noo niya. “Asin... Maraming asin...
Maraming-maraming asin...”

“Diyosa, anong pinagsasabi mo?” takang
tanong ni Gino.

“Kuya, alam ko na kung saan galing si JD!”

Kabanata 13
MGA HAKA-HAKA

“SAAN?” tanong ni Gino.

“Sa kamalig, Kuya! Nang silipin ko kanina
ang loob ng kamalig habang kausap n’yo ang
janitor, nakita ko na mas mataas pa sa ‘kin ang
naiipon nilang bunton ng asin sa loob no’'n!”
sagot ni Jo na inangat ang kanang kamay nang
mas mataas sa kanyang ulo.

“Ibig sabihin, clue ‘yang nakuha natin na
puwedeng galing sa kamalig si JD kung saan
niya naibaba ang bag.”

Tumango si Jo. Ngunit bigla siyang
napahinto. May naalala siya. “Ngayon ko lang
naisip, Kuya pero napansin mo rin ba na
parang mabigat ang bag ni JD?”

“Medyo napangiwi nga siya nang isukbit
‘yon eh.”

“Pero bakit, Kuya? Sabado ngayon, walang
pasok. Alangan namang libro ang laman no’'n.”

“Hmmmm, saka hindi rin puwedeng damit
niya ang laman niyon kasi hindi naman siya
makakapasok ng bahay nila. Nakakandado iyon
hanggang wala pa ang nanay niya.”

Nagpatuloy si Gino. “Saka napansin mo ba
na biglang nag-iba ang kilos ni JD nang sabihin
nating tumutulong tayo kay Kabo sa
paghahanap?”

“‘Napansin mo rin pala, Kuya. Umikli nga
ang sagot niya at parang nauutal. Saka panay
ang tingin niya sa relo. Para bang inip na inip
na may naghihintay sa kanya.”

“Kung meron ngang naghihintay,” ani Gino
sa tonong nagdududa. “Di ba’'t ang sabi ni JD
hindi siya pinapayagang magpagabi? Eh anong
oras ba natin siya kausap? Mga alas-tres
pasado pa lang ‘yon ah. Kahit nga dito siya sa
Maynila pumunta, makakauwi siya nang
maliwanag pa kasi 20 minutos lang pala ang
biyahe sa ferry.”

“Palusot lang niya ‘yon para hindi tayo
kausapin?” sabi ni Jo nang mapatingin siya sa
kumakaing Tsinoy.

Kasalukuyang kinukuha niyon at isa-isang
inilalaglag sa mesa ang mga buto ng pinigang
kalamansi na napasama sa pansit.

Tila natulala si Jo sa pinapanood. Kahit
hindi sinasadya, mukhang nakakatulong si
Tabatsoy sa kaso. Nang humarap siya sa
kapatid ay dilat na dilat ang mga mata ng
dalagita.

“Kuya, meron ngang naghihintay kay JD!”

Napakunot-noo si Gino. “Paano mo nasabi
‘yon?”

Isinalaysay ni Jo ang natutuhang pamahiin
mula kay Aling Tess: para hindi magalit ang
naghihintay, mamulot ng maliit na bato.

Naalala niyang gayon ang ginawa ni JD
habang nag-uusap sila. Naalala niya ito ngayon
nang makita ang matabang Tsinoy na isa-isang
kinukuha ang mga buto ng kalamansi na
napahalo sa pansit.

“Baka nga ang tiyuhin niya ang
naghihintay?”

“Hindi, Kuya. Ang sabi ni Aling Tess,
mamulot ng bato para hindi magalit ang
naghihintay. Sabi mo nga, maliwanag pa eh.
Hindi pa siya hinihintay ng tiyuhin niya.”

“Aba, maraming hindi ugma sa mga
obserbasyon natin at sa mga sinabi ni JD.
Inililigaw niya tayo, Jo!”

“‘Sa ibang salita, Kuya, maraming
Inconsistencies ang pahayag niya!” sang-ayon
ni Jo. Hindi na siya nabulol sa mahabang salita.

“Kung ganon, puwede nating ituring na
suspect si JD.”

“Kaya lang, wala naman siyang motibo, ‘di
ba?”

Sandaling nag-isip si Gino. “Hindi dahil sa
hindi natin alam ang motibo, ibig sabihi'y wala.
Saka tingnan mo na pag ang albularyo ang
suspect natin eh maraming hindi ugma.”

Tumango si Jo. “Tulad nga ng paano siya
makakakidnap ng limang kabataan sa edad
niya. At bakit siya pa mismo ang nagkukusang
pumunta sa presinto.”

“At bakit din walang ransom letter
samantalang ito ang dahilan ng pandurukot:
ang magkapera.”

“Anong punto mo, Kuya?”

“Baka  hindi kinidnap  ang mga
estudyante...”

“Teka, Kuya, sabi ni Aling Tess wala
siyang alam na dahilan para maglayas sina
Tulip.”

“Baka hindi rin sila naglayas. Baka...
nagtatago.”

“Nagtatago? Bakit?”

“Hindi ko rin nga alam eh.” Napailing si
Gino. “Pero huwag muna nating isipin ang
dahilan kung bakit. I-assume na muna natin na

nagtatago nga sila at makikita mo na nagiging
ugma ang mga pangyayari.”

“Tulad ng...?” sabi ni Jo bago niya inangat
ang kanyang baso para uminom.

“Unang-una, parehong sinabi ng principal
at ng janitor na walang anumang kuwento ng
kababalaghan ang puno ng makopa. Bakit
ngayon biglang may babaing nakaitim na
nakatira ro’n at may mga anak pa?”

“Ibig mong sabihin, nagkunwari lang sila na
na-possessed?” tanong ni Jo. Nag-iisip na
sumandal ang dalagita. “Maipapaliwanag nga
nito kung bakit walang ibang nakakakita at
nakakarinig sa babaeng nakaitim kahit na
marami pang ibang tao ro’n...”

“At kung bakit nang magpatawag na ng
doktor ay tamang-tama namang natauhan sila,”
sabi ni Gino. “Alam kasi nilang puwede silang
mabuko ng doktor kaya ayun, pagdating ng
doktor, normal na sila.”

“Eh ‘yung pagsasalita nila ng ibang wika na
walang makaintindi. Paano maipapaliwanag
‘yon, Kuya?”

“Salamagi dayan makasi bagur hari,” ang
mahiwagang sagot ni Gino. Animo’y bumbay
ang tono na parang ito naman ang sinasaniban.

Nalito si Jo. “Kuya, anong nangyayari sa
'yo?"

Natawa si Gino. “Nagsasalita ako ng ibang
wika! Jo, kaya walang makaintindi sa sinasabi

nila kasi madaling mag-imbento ng mga
salitang walang katuturan.”

“Oo nga! At kumbinyenteng nagka-
amnesia naman sila para hindi nila kailangang
sagutin ang ano mang tanong.”

Tumango si Gino. “At siyempre, kung
nagtatago nga sila, hindi sila puwedeng
lumabas para bumili ng pagkain o ng anumang
gamit. Kaya meron dapat silang accomplice na
tagadala ng mga pangangailangan nila.”

“Si JD at ang mabigat niyang bag!” sambot
ni Jo. “At sa ginawa niyang pagpupulot ng
malilit na bato, Kuya, tanda iyon na may
naghihintay sa kanya.”

“Pero mula sa nakuhang impormasyon
nina Daddy sa kapitbahay nina JD, alam nating
hindi ang nanay niya o ang tiyuhin niya sa Imus
ang naghihintay sa kanya...”

“Sina Tulip!” bulalas ni Jo. “Pero, Kuya,
bakit nga sila magtatago? Ano ang motibo
nila?”

Sandaling natahimik ang binatilyo. “Tama
ka, Jo, bale-wala lahat ang haka-haka natin
kung wala man lang tayong maiisip na dahilan
kung bakit kailangan nilang magpanggap na
na-possess at kung bakit sila nagtatago.”

“Kung tutuusin, Kuya, ang naging resulta
lang ng kanilang palabas eh ang maihinto ang
practice ng graduation ceremonies...”

Tila nagitla si Gino sa narinig. May biglang
kumislap na ideya sa isipan nito. “Anong sabi
mo, Jo?”

“Na ang naging epekto lang ng
pagkukunwari nilang na-possessed ay maitigil
ang graduation practice,” ulit niya.

Naghalukipkip na napasandal si Gino sa
upuan. Naningkit ang mga mata nito.
Bahagyang yumuko at napakunot-noo sa
malalim na iniisip. Nang mag-angat ito ng
mukha ay unti-unting sumilay ang malapad na
ngiti.

“Jo, alam ko na kung ano ang motibo nila
sa pagtatago,” pahayag nito. “Di ba’'t nang
tanungin mo si JD kung ano ang plano niya sa
summer eh nagsinungaling uli siya na
magbabakasyon daw sa Olongapo?”

Tumango si Jo. “Hindi niya kasi alam na
nasabi sa ‘tin ng principal na kailangan niyang
mag-remedial class.”

“At hindi ba nabanggit din sa ‘tin ng
principal na malamang ay hindi matuloy ang
graduation hanggang hindi nakikita ang mga
estudyante?”

Ang dalagita naman ang tila natigilan. “Ang
ibig mong sabihin, Kuya, ginawa nila ang lahat
ng ito para lang ma-postpone ang graduation?”

“Di ba't parehong sinabi ng teacher at ng
principal na palaging magkasama sa lahat ng

lakaran at sa lahat ng projects ang barkada
nina JD?”

“Oo nga ‘no! At sabi pa ni JD na
nagdadamayan sila sa lahat ng bagay,” dagdag
ni Jo.

“Exactly! Magiging masakit para sa kanila
na hindi buo ang barkada sa graduation
matapos ang apat na taong magkakasama sila
sa lahat ng bagay!”

“Kaya lang, Jo,” habol agad ni Gino.
“Meron tayong reliable information na nakuha
na hindi ugma sa theory nating nagtatago ang
mga estudyante. ‘Yung teacher na nakakita sa
kanila na pumunta sa albularyo.”

Napangiwing nadismaya si Jo. “Oo0 nga,
Kuya. lyan pala ang pinakamalaking butas sa
theory natin. Ugma na sana lahat. Hindi kaya
nagkamali lang ‘yung teacher?”

“Nadinig mo rin naman siya, Jo. Sa tono pa
lang, siguradung-sigurado siyang sina JD ang
nakita niyang naglalakad sa irasan,” kontra ni
Gino.

“Teka, Kuya.” Si Jo ngayon ang tila may
nilalarong ideya sa isipan. “Baka may
kinalaman dito ang pagkakaroon ng asin sa
ilalim ng bag ni JD... ‘Di ba sabi ni Aling Tess
eh may sariling irasan sina JD?” sabi ni Jo sa
tonong parang nag-iisip nang malakas.

Tumango si Gino.

“Lahat kaya ng irasan ay may kamalig na
pinaglalagyan ng bunton-bunton na asin? At
nasaan kaya ang irasan nina JD?” patuloy ni
Jo.

Sa mga huling sinabi ng dalagita ay
nagkatitigan ang magkapatid.

Matagal.

Tila nagpapaligsahan na walang kukurap.

Hanggang sa sabay na magliwanag ang
mukha nila.

“Ang galing mo, Jo!” bulalas ni Gino.
Nakuha niya ang tinutumbok ng kapatid.

“Ang galing natin, Kuya!” nakangiting
pagtatama niya.

“Jo, kailangang bumalik tayo sa Cavite
ngayon din. Kahit siguro si Aling Tess
masasagot ang mga tanong natin. At kung
tama tayo, hindi na kailangang magdusa pa si
Aling Tess sa pag-aalala. Tatawag uli ako sa
bahay. Magpaalam tayo kay Mommy!” sabi ni
Gino. Habang tumatayo ay mabilis na inubos
nito ang softdrink.

“Kaya lang, Kuya, ubos na ‘yung baon
kong bente pesos. llibre mo ‘ko sa ferry boat
ha?”

“Oo ba! Ngayon pang malulutas na natin
ang kaso ng mga nawawalang estudyante!”
sabi ni Gino. Malapad ang ngiting tumayo na rin
si Jo.

“Pare, salamat ha?” baling ni Gino sa
matabang Tsinoy na walang patid pa rin ang
pagkain sa kahabaan ng pag-uusap ng
magkapatid. “Mabuti na lang at sinabi mong
asin pala ang dala namin. Ang galing mong
kumilala ng pagkain!”

Nilunok muna ng matabang binatilyo ang
nginunguya bago iyon nag-angat ng mukha.
“Walang anuman. Eating is my game, Boging is
my name,” nagbibiro pang sabi niyon.

Ngunit hindi na iyon narinig nina Gino at
Jo. Patakbong Ilumabas na ng kainan ang
magkapatid.

Nagkibit-balikat ang matabang Tsinoy.
Muli, masigasig na binalingan niyon ang mga
pagkain sa mesa.



Bl GANG: Episode 1 - Book 1 ... 116

Kabanata 14
MGA KATANUNGAN

“‘DI ba’t umuwi na kayo?”

Laking gulat ng babae nang pagbuksan
ang kumakatok.

“Aling Tess, may kailangan po kaming
itanong sa inyo. Importante po. May kinalaman
po kina Tulip,” ani Gino.

Nang marinig ang pangalan ng anak ay
agad niyong pinatuloy ang magkapatid sa
salas.

Hindi pa sumasayad ang puwit ni Gino sa
silya ay nagsalita na ito. “Nabanggit n’yo
kaninang umaga na may irasan ang pamilya
nina JD, ‘di ba po?”

Kunot-noong tumango ang babae. “Oo,
iho. Bakit?”

“Kung tama po ang hinala namin, alam na
po namin kung nasaan sina Tulip,” sagot ni Jo.

Napadiretso sa pagkakaupo si Aling Tess
sa narinig.

“May kamalig po ba ang irasan nina JD?”
ani Gino.

“Oo, tulad din ng ibang irasan,” mabilis na
sagot niyon.

Nagkatinginan ang magkapatid. Kapwa
bumilis ang paghinga nila. Pareho silang
nagdarasal na sana’y hindi nila pinaasa sa wala

ang kausap. Dalawang tanong pa at lilinaw ang
lahat.

“Ang irasan po ba nina JD ay malapit sa
bahay nu'ng albularyo?” tanong ni Jo.

“00,” sagot ng babae.

Lalong sumidhi ang nararamdamang
kasabikan ng magkapatid. Isang tanong na
lamang! Si Gino ang nagpatuloy.

“Kung may makakakita po sa sinumang
naglalakad sa irasan nina JD, puwede po bang
mapagkamalan na papunta iyon sa bahay ng
albularyo?”

Nag-isip ang babae. “Aba, oo0. lisa lang
kasi ang bahay na naroon. At iyon ang bahay ni
Tandang Nestor.”

“YEESSSS!!” Kapwa sumigaw na biglang
napatayo sina Gino at Jo. Napatayo rin si Aling
Tess. Pero nakahawak iyon sa dibdib na tila
aatakihin sa puso dahil sa pagkabigla. Lalo
pang nagtaka iyon nang tumalon na nag-high
five ang magkapatid. Sa ibang makakakita,
aakalain na tumama ng first prize sa megalotto
ang dalawa.

“T-Teka, hindi ko pa rin makita ang
koneksiyon niyon sa anak ko,” singit ng babae.

“Aling Tess, huwag po kayong mag-alala.
Wala pong nangyaring masama kina Tulip,”
sabi ni Jo. Ngayo'y may katiyakan ang tono ng
dalagita.

“Eh nasaan nga sila?”

“Mas mabuti po kung kasama rin natin sina
Daddy. Alam n’yo po ba kung nasaan sila
ngayon?” salo ni Gino sa naiipit na kapatid.

“Pupuntahan muna raw nila si Tandang
Nestor.” Tumingin sa relo si Aling Tess.
“Malamang ay nasa bahay pa sila ng
albularyo.”

“Tamang-tama pala, Kuya,” sabi ni Jo.

“Oo nga. Lakad na po tayo, Aling Tess,”
yaya ni Gino.

Hindi na nagpalit ng kasuotan ang babae.
Ni hindi na niyon naisip na magsara ng mga
bintana. Nagmamadaling sumabay iyon sa
magkapatid sa paglabas ng bahay.

Kabanata 15
MAHALAGANG SASABIHIN

“TAO po! Tao po!!”

Malakas ang tinig ni Aling Tess habang
kumakatok sa maliit na bahay ni Tandang
Nestor.

Bumukas ang pinto. Ngunit sa halip na ang
albularyo ang bumungad, si Kabo Leon ang
nagbukas.

“Tess? Sabi ko na nga ba't boses mo ‘yon
eh. Bakit ka naparito?” May pagkagulat sa
mukha ng pulis.

“Nagpasama po kami,” singit ni Jo na
biglang lumabas mula sa likuran ng babae.
Nagpakita rin si Gino.

Lalong nagulat ang pulis. Sandali lang at
nasa pintuan na rin si Mang Mike. Narinig niyon
ang tinig ng anak. Puno ng pagtataka ang
mukha ng lalaki.

“Sino na nhaman ba ang nariyan?” tanong ni
Tandang Nestor na sumungaw din sa pintuan.
Tulad kanina sa presinto, may pagkainis ang
tono ng albularyo.

“Mga anak ko ho. May mahalaga ho kasi
silang sasabihin sa ‘kin,” magalang na sagot ni
Mang Mike. “Sige po, salamat po sa oras n’yo,
Tandang Nestor.” Tuluyang lumabas ng bahay
sina Mang Mike at Kabo Leon. Mabilis na
Isinara ng albularyo ang pintuan.

“Kabo, Tess, sandali lang at mag-uusap
kami ng mga anak ko.” Marahang hinawakan ni
Mang Mike sa balikat sina Gino at Jo. Inakay
niyong palayo ang dalawa. lyong puwede silang
makapag-usap nang sarilinan.

“‘Daddy, paano mo nalamang mahalaga
ang sasabihin namin?” tanong ni Gino. Ito
naman ang nagtataka.

“Dapat lang na mahalaga ang sasabihin
n'yo dahil sinuway n'yo ang utos ko’ng umuwi
kayo. At kung hindi importante ang sadya n’yo
rito, grounded kayong magkapatid nang isang
buwan,” sagot ni Mang Mike sa malumanay
ngunit matatag na tinig.

“Mahalaga pong talaga ang sasabihin
namin,” kampante ring sagot ni Gino.

“Saka alam po ni Mommy na bumalik kami
rito. Hindi po siya mag-aalala. Nagpaalam po
kami,” sambot ni Jo.

Sa narinig ay gumaan ang kalooban ni
Mang Mike. “Mabuti naman. O sige. Ano ba ang
balita n‘yo?”

“Wala pong kidnapping na naganap,” sabik
na panimula ni Gino.

Napangiti si Mang Mike. “Tama kayo riyan
dahil wala namang ransom letter. Ang
pangunahing layunin ng kidnapping ay ang
humingi ng kapalit na kadalasan ay pera. Kung
walang ransom letter, walang hinihingi. Isa pa,
wala rin sa profile ng posibleng maging biktima

ng kidnapping ang mga nawawala. Hindi kaya
ng pamilya nila na maglabas ng malaking
halaga sa maikling panahon  upang
ipangtubos.”

Hindi namalayan ng magkapatid na
parehong napaawang ang bibig nila sa
ipinahayag ng ama.

“Naisip mo na rin pala ‘yon, Daddy?” ani Jo
nang makabawi siya.

Ngiti lamang ang isinagot ni Mang Mike sa
anak.

Nagsalita uli si Gino. “Pero may ideya po
kami kung nasaan ang mga estudyante: hindi
po sila naglayas!”

“Nagtatago po sila!” sambot ni Jo.

“Bakit sila magtatago?” sabi ni Mang Mike.

“Hindi po kasi makakasama sa graduation
rites si JD dahil sumabit siya sa isang subject.
Pero sabi sa ‘tin ng principal na mag-remedial
class lang siya, puwede na siyang makapag-
kolehiyo sa pasukan, di ba po?” ani Gino.

Marahang tumango ang lalaki.

“Ibig sabihin, mapapasama rin po si JD sa
graduating batch kaya nga lang after summer
pa,” dagdag ni Gino. “At kaya po nila naisip na
gumawa ng katatakutan eh para magulo ang
eskuwelahan at ma-postpone ang graduation
ceremonies.”

“Sabi rin ng principal na malamang ay hindi
matuloy ang graduation kung may mga

estudyante sa graduating class ang
mahiwagang nawawala,” sabi ni Jo. “At pag
may desisyon nang iurong ang graduation after
summer, palagay namin eh saka lang sila
magpapakita.”

“Makakamartsa na po kasi ang buong
barkada nila dahil matatapos na ni JD ang
remedial class niya!”

Marahang napahimas sa batok si Mang
Mike. “May punto kayo... Pero paano n'yo
naisip ang lahat ng ‘yan?”

Isinalaysay ng magkapatid ang napag-
usapan nila kanina pati na rin ang tungkol sa
asin na nakita nila. Nang matapos ay bumalik
ang mag-aama sa mga kasama.

“Kabo, patingin nga ng nakuha nating white
substance sa may puno ng makopa,” ani Mang
Mike.

Maingat na inilabas ng pulis ang nakatiklop
na papel mula sa bulsa nito. Iniabot iyon ni
Kabo sa kaharap.

Ipinatong ni Mang Mike sa kaliwang palad
ang papel bago iyon buksan. Gamit ang
pinakamaliit na daliri sa kanang kamay,
kumuwit ng maliit na sample ang lalaki.
Marahang inilapit niyon ang daliri sa bibig at
tinikman iyon.

“Asin nga,” pahayag ni Mang Mike.

“Sir?” sabi ni Kabo. Hindi nito naiintindihan
ang nangyayari. Maging si Aling Tess ay
nakakunot-noo.

Tumingin si Mang Mike sa dakong likuran
ng bahay ng albularyo. Hindi kalayuan ay may
kamalig. “Tess, iyon ba ang kamalig nina JD?”

“Oho. Kanina pa nga may binabanggit sina
Jo at Gino tungkol sa kamalig nina JD eh. Ano
ba ang kaugnayan niyon sa anak ko?”

“‘Malalaman natin ngayon din,” sagot ni
Mang Mike. Sinenyasan ng lalaki sina Kabo at
Aling Tess na sumunod. Naglakad silang lahat
patungo sa kamalig nina JD. Habang
naglalakad ay inilahad ni Mang Mike kina Kabo
Leon at Aling Tess ang sinabi sa kanya ng mga
anak.

Ngunit habang papalapit sa kamalig ay
pabilis nang pabilis ang tibok ng puso nina Gino
at Jo. Pakiramdam nila ay parang kumuha ng
final exam at kasalukuyang ginagraduhan ng
guro.

Kung nasa loob nga ng kamalig ang mga
nawawalang estudyante, first honor sila.

Pero kung wala...?



B1 GANG: Episode 1 - Book 1 ... 124

Kabanata 16
SA LOOB NG KAMALIG

NAKAKANDADO ang pintuan ng kamalig!

lyon agad ang napansin ng lahat kabhit
hindi pa sila tuluyang nakakalapit sa kamalig.

Halos sumabog ang dibdib nina Gino at Jo
sa nakitang malaki ngunit luma at maduming
padlock na nakakabit sa pinto ng kamalig. Sa
pintuan lamang maaaring makapasok o
makalabas ang sinuman. Walang bintana ang
kamalig kaya iisa lang ang ibig sabihin noon:
walang tao sa loob. Walang JD... walang
Tulip... walang estudyanteng nagtatago...

Hindi makapaniwala ang magkapatid na
nagkamali sila. Ngunit iyon ang tila
ipinagsisigawan ng maduming padlock sa
pintuan. Nagkamali kayo!

Hindi maipinta ang mukha na bumaling
sina Gino at Jo sa ama. Nahulaan agad ni
Mang Mike ang naiisip ng mga anak. Ngumiti
ilyon. “Dito muna kayong lahat. Kami muna ni
Kabo ang lalapit.” Maingat na humakbang ang
mga lalaki palapit sa pintuan at pinag-aaralang
pinagmasdan iyon.

“Interesting,” sabi ni Mang Mike habang
nakatingin sa lupa sa ilalim ng pintuan ng
kamalig.

“Anong ibig n'yong sabihin, sir?” tanong ni
Kabo Leon.

Bago sumagot ay sinenyasan niyon sina
Gino, Jo at Aling Tess na lumapit na rin sa
pintuan. “Mula sa nabuong theory ng mga bata
ay dito sa kamalig nagtatago sina Tulip habang
si JD ay malayang nakakaalis at nakakabalik
para magdala ng pagkain at ng ibang supplies.
Pero bakit nakakandado ang pinto. Tatlo ang
posibleng sagot.”

“Tatlo po?” sabay na sabi nina Gino at Jo.
Isa lamang ang naisip nila. Ano pa ang dalawa?

Tumango si Mang Mike. “Una, walang tao
sa loob at mali ang naisip n'yong theory.”
Napangiwi ang magkapatid.

“lkalawa, posibleng si JD ang may hawak
ng susi. Baka nariyan ang mga nagtatagong
estudyante ngunit si JD ay nasa labas.”

“Oo nga po! Baka nga umuwi na siya,”
bulalas ni Jo. Nabuhayan ng loob ang
magkapatid.

“Tama. Sa ganitong oras ay dapat nasa
biyahe na si JD pauwi sa Imus. Kung hindi ay
mag-aalala ang kanyang tiyuhin,” dagdag ni
Gino.

Gumaang ang pakiramdam nina Gino at
Jo. Hindi pala sila nagkamali. Ngunit muli silang
nadismaya sa sumunod na sinabi ng kanilang
ama.

“Pero hindi ako naniniwala na ‘yan ang
tamang sagot. Inconsistent itong
nakakandadong pintuan sa ipinakitang

behavior ng barkada nina JD,” sabi ni Mang
Mike.

“Bakit, sir?” tanong ni Kabo Leon.

“Naniniwala akong tama ang theory nina
Gino at Jo. lbig sabihin, matalino ang mga
batang ito. Kung may kakayanan silang
makaisip ng complex na plano na tulad ng
kanilang ginawa, hindi nila maiisip na
magpakulong sa kamalig. Paano kung may
emergency na kailangan nilang Ilumabas?
Paano kung may biglang magkasakit o kaya ay
magkasunog? Hindi ito ugma sa ipinakita nilang
kakayanan na pangunahan ang mga posibleng
sitwasyon. Para sa ‘kin, ang ikatlong posibilidad
ang tamang sagot dito.”

“Ano po?” sabay na hamang nagsalita sina
Gino at Jo.

“Tingnan n’yo ang lupa sa ilalim ng pinto.”
Sabay-sabay na napayuko ang lahat.

“May bakas ng mga sapatos! At mukhang
sariwa pa,” bulalas ni Gino.

Tumango ang dating hepe. “Napapansin
n'yo ba na maraming footprints ay kalahati
lamang ang nakikita natin dahil ang kalahati ay
nasa loob ng kamalig?”

“Ibig pong sabihin may pumapasok at
lumalabas ng kamalig, ‘di ba?” sagot ni Jo.

“Tama. Pero pansinin n'yo ang kandado.
Madumi.”

“Ano ho ang ibig sabihin niyon?” singit ni
Aling Tess. Kanina pa ito hindi makasunod sa
usapan ng mga kasama.

“‘Kung may pumapasok at lumalabas sa
kamalig, bakit madumi ang kandado? Dapat ay
wala iyang alikkabok man lang dahil
hinahawakan iyan tuwing binubuksan. Pero ano
ang napapansin n'yo sa hasp na kinakabitan ng
kandado?”

Pinagmasdan ni Gino ang tinuran ng ama.
Wala siyang makitang kakaiba. Tulad ng
nakakabit na padlock na may kalakihan, gayon
din ito. Ngunit karaniwang hasp lamang iyon na
nabibili sa hardware store. lyon nga lang, ang
nasa harapan ni Gino ay kalawangin na sanhi
marahil ng tubig-dagat at asin sa paligid.

Susuko na sana ang binatilyo nang
mapansin niya na ang isang dulo ng hasp ay
higit na kakaunti ang kalawang kaysa sa
bahaging dulo kung saan nakakabit ang
kandado. Sinabi niya ang naobserbahan.

“Tama, Gino,” ani Mang Mike. “At
mula sa mga nakikita nating clues, ang sinasabi
nito ay may nakakapasok at nakakalabas sa
pintuang ito nang hindi binubuksan ang
kandado.”

Ngayon ay maging sina Kabo, Gino at Jo
ay nalito.

“Paanong nangyari ‘yon, sir?” sabi ni Kabo
Leon.

“Kaya kakaunti ang kalawang sa parteng
ito ng hasp dahil dito sila humahawak para
buksan ang pinto.” Umangat ang kanang
kamay ni Mang Mike. Hinawakan ang dulong
bahagi ng hasp na walang kalawang at biglang
hinila iyon.

Malakas na umingit ang pinto ng kamalig
nang bigla iyong bumukas. Hindi pala
nakaturnilyo sa pintuan ang dulong iyon ng
hasp! Ngunit sa sinumang makakakita ay
aakalain na nakaturnilyo iyon at hindi
mabubuksan ang pinto dahil sa nakakandadong
padlock.

At kung nagulat ang lahat sa ginawa ni
Mang Mike ay higit na nagulat ang limang
dalagita sa loob ng kamalig! Ang dalawa ay
may suot na walkman at napabalikwas naman
mula sa pagkakatulog ang tatlo.

Nagmistulang camp site ang loob ng
kamalig dahil sa dalawang nakatayong tent at
tatlong electric lantern na nagbibigay liwanag.
Sa loob ng mga tent ay nakakalat ang
maraming babasahin at mga supot ng sitsirya.
Bukod pa sa maliit na kalang de gas, mga ulam
na de lata at maraming bote ng mineral water
sa isang tabi.

“Tulip!” ang hindi napigilang bulalas ni
Aling Tess nang makita ang anak.



Bl GANG: Episode 1 - Book 1 ... 129

Kabanata 17
PAANYAYA

“ANG galing-galing talaga namin, Mommy,”
sabi ni Jo.

Natawa si Aling Linda sa pagbibida ng
bunso. Nasa hapag-kainan muli ang pamilya
Rodrigo na naghahapunan gayong pasado
alas-nuwebe na ng gabi. Pinagsasaluhan nila
ang crispy pata, lechon manok, pansit palabok
at ice cream. Nagpilit si Kabo Leon na mag-uwi
ng pagkain sina Mang Mike bilang blow-out.
Habang kumakain, palitang nagkuwento sina
Gino at Jo ng karanasan nila sa Cavite.

“Bakit ba naman kasi naisipan ng mga iyon
na gumawa ng ganyang kalokohan” sabi ni
Aling Linda. Tinutukoy nito ang barkada nina
JD.

“Alam mo naman ang ibang kabataan.
Minsan ay napapahamak dahil ang sariling
kagustuhan lamang ang naiisip,” sabi ni Mang
Mike.

“Paano na sina Tulip?” sabi ni Aling Linda.

“‘Unang ginawa ng mga magulang ay
sama-samang iniharap kay Tandang Nestor
ang mga bata upang humingi ng tawad sa
perwisyong ginawa nila. Pero napakiusapan
nila ang pulisya na huwag nang kasuhan ang
mga bata. Bilang kapalit, magsisilbi sina Tulip
kay Tandang Nestor sa loob ng isang buwan.

Ipagluluto nila, ipaglalaba at lilinisin ang bahay
ng matanda. In short, hard labor sila ngayon,”
sabi ni Mang Mike.

“Malas lang nila at nakatapat sila ng
mahuhusay na imbestigador. Sabi ko nga
kanina, Mommy, ang galing-galing talaga
namin!” sabi ni Jo.

“Teka, Mike. Totoo bang lahat ang sinabi
ng mga anak mo?” nanunuksong baling ni Aling
Linda sa asawa.

“Aba, kung sa totoo eh totoo. Pero tulad
nitong pansit, marami nang palabok!”

“Si Daddy talaga!” nakangiting protesta ni
Jo.

“‘Daddy, sorry pala po kung hindi ko
sinurpotahan ang pag-alis n'yo sa PNP,” singit
ni Gino. “Ngayon ko lang po nalaman na hindi
naman pala nasasayang ang talento n'yo.
Nakakatulong pa rin kayo sa ibang tao at
nagagamit pa rin ang mga investigative skills
mo.”

“Salamat, Gino,” tumangong sagot ng
lalaki. “Pero sa totoo lang,” habol ni Mang Mike.
“Kahit kami ni Kabo eh nagulat sa bilis n'yong
matuto at i-apply ang mga sinabi namin ukol sa
pag-i-imbestiga. Congratulations uli, mga anak.”

Malapad na ngiti ang sumilay sa mukha ni
Gino. Si Jo naman ay biglang tumayo. Yumuku-
yuko ito na may kasama pang mala-beauty

gueen na pagkaway “Thank you! Thank you!
Nagpapasalamat ako sa mga bumoto sa ’kin...”

Muling napuno ng masayang tawanan ang
kabahayan ng pamilya Rodrigo.

“Aba, kailangang mag-toast tayo,”
mungkabhi ni Aling Linda.

“Ano po’ng toast?” nakakunot-noong sabi
ni Jo.

Bilang sagot ay sinalinan ng babae ng
softdrink ang apat na baso sa mesa. Nang
matapos ito ay kinuha ng mag-asawa ang kani-
kanilang baso at tumayo sila. Tumayo rin si
Gino.

Iniangat ni Mang Mike ang hawak nitong
baso. “Para sa mabilis na paglutas sa kaso ng
mga nawawalang dalagita dahil sa mahusay na
pag-iimbestiga ng mga Rodrigo kids.”

“Hear! Hear!” sagot naman ni Aling Linda
bago nito mahinang iniumpog ang hawak na
baso sa baso ni Mang Mike. Agad nakuha ng
dalawang kabataan ang gagawin. Napapanood
din nila ito sa telebisyon.

Parehong malapad ang ngiti na naki-toast
ang magkapatid bago sila sabay-sabay na
tumungga.

“O huwag n’yong ubusin at may toast din
ako,” habol ni Aling Linda. “Para sa
pinakamahusay na guro sa pag-i-imbestiga!”
anito sabay baling sa asawa. Bahagyang
itinaas uli nito ang hawak na baso.

“Uy, pati pala ako kasama. Salamat,” ani
Mang Mike.

Sabay namang nagsalita sina Jo at Gino.
“Hear! Hear!” Muli, matining na tumunog ang
mga mahinang pinag-umpog na baso.

“Siyanga pala. Nabanggit mo ‘yang
pagtuturo,” sabi ni Mang Mike habang
nauupong muli ang lahat. “Naalala mo, Linda
‘yung sulat mula sa Philippine Institute for
Investigative Journalism?”

“Yung sa PI11J? Oo, bakit?”

“Imbitasyon pala ‘yon. Inaanyayahan
akong maging resource speaker sa summer
workshop/seminar  nila ng investigative
journalism.”

“Aba, Daddy, pumayag ka. Sabi nga ni
Mommy ikaw ang pinakamahusay na titser eh!”
sabi ni Jo.

“Hindi simpleng workshop ito. Sa Baguio
ito gaganapin at....” ibinitin ni Mang Mike ang
kasunod na sasabihin.

“At ano?” sambot ni Aling Linda.

“At ang mga delegates ay mga student
journalists... fourth-year high school students.”
Makahulugang tumingin si Mang Mike sa
panganay.

Nandilat ang mga mata ni Gino. “Puwede
po akong sumali sa workshop?”

Tumango si Mang Mike. “Kung gusto mo...”



Bl GANG: Episode 1 - Book 1 ... 133

“YEESSS!! Baguio City here | come!l!”
Halos matumba ang mga baso sa mesa sa
masayang ikinilos ni Gino.

“Teka! Teka! Eh paano naman po ako?”
singit ni Jo.

“Pang-fourth year daw ang workshop, Jo.
Pero huwag kang mag-alala at two years from
now eh puwede ka na,” kantiyaw ni Gino.

“Daddy, baka naman puwede mo po akong
Isingit? Kahit saling-pusa lang payag na ‘ko.”
Nagmamaka-awa ang mga mata ng dalagita.

Napakamot sa ulo si Mang Mike. “Iha, wala
akong control sa pagpili sa delegates.”

Pakiramdam ni Jo ay parang nasakluban
ang kanyang mundo. Matapos ng kanilang
karanasan sa Cavite, alam na niya sa kanyang
sarili na ang maging investigative journalist ang
nais niyang gawing hanap-buhay.

Nagkatinginan ang mag-asawa sa nakitang
kalungkutan sa mukha ng bunso.

“Ganito na lang, iha,” sabi ni Mang Mike.
“Gayong sa summer vacation naman ang
workshop, bakit hindi na lang tayo pumanhik
lahat sa Baguio. Tayong apat!”

“Aba, magandang ideya ‘yan!” sang-ayon
agad ni Aling Linda. “Di ba, Jo?”

“Pero gusto ko pong sumali sana sa
workshop eh,” hirit pa rin ni Jo. Kitang-kita pa
rin ang kalungkutan nito.

“‘Daddy, baka naman kahit doon lang sa
parteng ikaw ang magsasalita eh puwede mong
isali si Jo,” sabi ni Gino. Naawa rin ito sa
kapatid.

“Hmm, bakit nga ba hindi. Sige, sasabihin
ko sa PI1J na papayag ako kung papayag silang
makinig si Jo sa session na ako ang
magsasalita.”

“YEESSSS!!!"” Mas malakas ang sigaw ni
Jo kaysa sa sigaw ni Gino kanina. Tumayo si
Jo at masuyong niyapos ang ama.

‘O sige. Kumain na uli tayo at baka
lumamig itong handa ni Kabo,” paalala ni Aling
Linda sa pamilya. “Gino, paki-abot nga ng
kalamansi at pipigaan ko ‘tong pansit.”

Lihnim na natawa si Jo sa sinabi ng ina.
Naalala niya ang naitulong ng matabang Tsinoy
sa paglutas sa kaso dahil sa pagpiga ng
kalamansi.

Muling naupo si Jo. Sayang, maiinggit
sana niya nang husto si Tabatsoy sa dami ng
pagkain nila ngayon, isip ni Jo habang
kumukurot ng malutong na balat ng crispy pata.

WAKAS
ng Episode One — Book 1

